Монгол Улсын Их Хурлын 2011 оны хаврын ээлжит чуулганы Нийгмийн бодлого, боловсрол, соёл, шинжлэх ухааны  байнгын хорооны 2011 оны 06 дугаар сарын 08-ны өдөр (Лхагва гариг)-ийн хуралдаан 10 цаг 30  минутад Төрийн ордны “А” танхимд эхлэв. 
Улсын Их Хурлын гишүүн Д.Арвин ирц, хэлэлцэх асуудлын дарааллыг танилцуулж, хуралдааныг даргалав. 
Хуралдаанд ирвэл зохих 18 гишүүнээс 11 гишүүн ирж, 61,1 хувийн ирцтэй байв. 


Чөлөөтэй:  Д.Очирбат, А.Тлейхан, С.Эрдэнэ


Өвчтэй: Ц.Дашдорж


Тасалсан: Ц.Баярсайхан, С.Бямбацогт, Д.Оюунхорол


Нэг. Монгол Улсын 2010 оны төсвийн  гүйцэтгэл батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайлан  (хоёр дахь хэлэлцүүлэг)


Хэлэлцэж буй асуудалтай холбогдуулан Эрүүл мэндийн сайд С.Ламбаа, Эрүүл мэндийн яамны Санхүү, хөрөнгө оруулалтын газрын дарга Н.Түмэндэмбэрэл,  Боловсрол, соёл, шинжлэх ухааны Дэд сайд Л.Куланда, мөн яамны Төрийн  захиргаа, удирдлагын газрын дарга Л.Цэдэвсүрэн, Нийгмийн хамгаалал, хөдөлмөрийн дэд сайд Д.Нямхүү, мөн яамны Санхүүгийн газрын дарга Б.Мөнхзул, Улсын нийгмийн даатгалын ерөнхий газрын дарга Ч.Алтанхуяг, Сангийн яамны  Санхүүжилт, тайлан бүртгэлийн хэлтсийн дарга Ц.Ариунсанаа, мөн яамны Өрийн удирдлагын хэлтсийн мэргэжилтэн Г.Болормаа,  Нягтлан бодох бүртгэлийн бодлогын газрын дарга С.Мягмардаш,  мөн газрын ахлах мэргэжилтэн Д.Дариймаа,  мэргэжилтэн Н.Мандуул, Монгол Улсын ерөнхий аудитор Ч.Раднаа,  Санхүүгийн аудитын газрын нэгдүгээр хэлтсийн дарга Л.Одгэрэл,  Гүйцэтгэлийн аудитын газрын орлогч дарга  Х.Баярмаа,  Санхүү аудитын газар З-р хэлтсийн дарга А.Сүхбаатар, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Эрдэнэсүрэн, Нийгмийн хамгаалал, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт А.Болормаа нарын бүрэлдэхүүнтэй ажлын хэсэг байлцав. 


Уг асуудалтай холбогдуулан Улсын Их Хурлын гишүүн Ц.Даваасүрэн, Д.Дондог,  Ө.Энхтүвшин, З.Алтай, Л.Гүндалай нарын асуусан асуултад Эрүүл мэндийн сайд С.Ламбаа,  ажлын хэсгээс  Д.Нямхүү, Н.Түмэндэмбэрэл, Л.Куланда, Ч.Алтанхуяг нар хариулж, тайлбар хийв.

Улсын Их Хурлын гишүүн Д.Одбаяр, Х.Бадамсүрэн,  Д.Дондог,  Д.Арвин, Ч.Улаан нар санал хэлэв. 

Хуралдаан 12 цаг 10 минутад өндөрлөв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ

БАЙНГЫН ХОРООНЫ ДАРГА 




Д.ОЧИРБАТ

Тэмдэглэл хөтөлсөн: 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 






Д.ЦЭНДСҮРЭН

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ

     БАЙНГЫН ХОРООНЫ 2011 ОНЫ 06 ДУГААР САРЫН 08-НЫ
          ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Арвин:  Эрхэм гишүүдийн энэ өдрийн амрыг эрэн  мэндчилье.  Байнгын хорооны  хуралд   ирвэл зохих  18 гишүүнээс 10 гишүүн ирсэн, 55,5 хувийн ирцтэй байгаа учраас хуралдаан нээснийг мэдэгдье.
Хэлэлцэх асуудлыг танилцуулъя. Нэгдүгээрт, Хөдөлмөр, эрхлэлтийг дэмжих тухай хуулийн шинэчилсэн найруулгын төсөл, Хөдөлмөр эрхлэлтийг дэмжих тухай хуулийг  хүчингүй болсонд тооцох тухай хуулийн төслүүд. 
Хоёрдугаарт, Дээд боловсролын санхүүжилт, суралцагчдын цалин, тэтгэлэг, тэтгэмж, нийгмийн баталгааны тухай Иргэний хуульд нэмэлт, өөрчлөлт оруулах тухай, Төрийн болон орон нутгийн өмчийн тухай хуульд, Компаний тухай хуульд, Төрийн албаны тухай хуульд, Аж ахуйн нэгжийн орлогын албан татварын тухай хууль,  Хөдөлмөр эрхлэлтийг дэмжих тухай хуульд, Эрүүл мэндийн даатгалын тухай хуульд, Монгол Улсын Их Хурлын Сонгуулийн тухай хуульд нэмэлт, өөрчлөлт оруулах тухай, Боловсролын тухай хуульд өөрчлөлт оруулах, Дээд боловсролын тухай хуульд өөрчлөлт оруулах тухай хуулийн төслүүдийн анхны хэлэлцүүлэг.
Гуравдугаарт нь, Монгол Улсын 2010 оны Төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын  2010 оны жилийн эцсийн санхүүгийн тайлан гэсэн ийм З асуудал байна.

Хэлэлцэх асуудалтай холбогдуулан асуух асуулттай гишүүд байна уу? 

П.Алтангэрэл: Дарга аа, энэ Хөдөлмөр эрхлэлтийг дэмжих тухай хууль дээр завсарлага үргэлжилж байгаа гэдгийг албан ёсоор мэдэгдээрэй гэсэн. Гэхдээ  Захирамж өчигдөр үдээс хойш бүлэг дээр ирсэн. Бүлэг завсарлага ав гэж нэгдсэн шийдвэр  гаргасан учраас түүнийгээ бүлэг дээр танилцуулаад ирэх долоо хоногт эцэслээд шийдье гэсэн ийм тохиролцоонд хүрсэн юм. Энэ удаад завсарлага үргэлжилж байгаа.

Д.Арвин: Нэгдүгээрт тийм байна. Дээд боловсролын санхүүжилт, суралцагчдын цалин, тэтгэлэг, тэтгэмж, нийгмийн баталгааны тухай хуулийн ажлын хэсэг өчигдөр албан ёсоор энэ удаа бас хойшлуулъя гэсэн ийм саналыг тавьсан байна.

Одоо тэгвэл гурав дахь асуудал, Монгол Улсын 2010 оны Төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын  2010 оны жилийн эцсийн санхүүгийн тайланг хэлэлцэнэ. 

Хэлэлцэж байгаа асуудалтай холбогдуулаад ажлын хэсгийг танилцуулъя. Сангийн яамнаас Ариунсанаа, Мягмардаш, Даариймаа, Доржсэмбэд нар байна. Үндэсний аудитын газраас Раднаа дарга, Одгэрэл, Баярмаа, Сүхбаатар, Нийгмийн хамгаалал, хөдөлмөрийн яамнаас Нямхүү, Мөнхзул, Нийгмийн даатгалын ерөнхий газар-Алтанхуяг, Боловсрол, соёл, шинжлэх ухааны яамнаас Куланда дэд сайд,  Цэдэвсүрэн-Төрийн захиргаа, удирдлагын газрын дарга, Эрүүл мэндийн яамны Санхүүгийн хөрөнгө оруулалтын газрын дарга Түмэндэмбэрэл нар оролцож байна.

Хэлэлцэж байгаа асуудалтай холбогдуулан ажлын хэсгээс асуух асуулттай гишүүд байна уу?  Даваасүрэн гишүүн
Ц.Даваасүрэн: Төсвийн гүйцэтгэл дээр би багц, багцаас зарим зүйлийг тодруулъя. Боловсролын багц дээр эргэж төлөгдөх цэвэр зээлийн дүн төлөвлөсөн хэмжээнээсээ дутуу байгаа нь зээлийн ашиглалттай холбоотой байсан уу гэдгийг тодруулмаар байна.  Яагаад гүйцэтгэлээсээ бага байсан юм бэ? 
Нийгмийн хамгаалал, хөдөлмөрийн сайдын багц дээр батлагдсан төсвөөс үндсэндээ  18 тэрбум төгрөгөөр санхүүжилт дутуу хийгдсэн ийм төсвийн гүйцэтгэл гарсан байна. Татаас ба урсгал шилжүүлэг дээр  16 тэрбум төгрөг, бараа үйлчилгээний бусад зардал дээр 1,3 тэрбум төгрөг, хөрөнгийн зардал дээр  бас тодорхой хэмжээний санхүүжилтүүд дутуу байна.  Эргэж төлөгдөх цэвэр зээлийн дүн их өөр гарсан байна. Эд  нар ер нь ямар учир шалтгаантай вэ гэдгийг тодруулъя. 

Мөн эмнэлгийн байгууллагуудын хувьд ялангуяа сумдаар орон нутагт ажиллаж байхад халаалтын зардлуудын тогтмол зардал хүрэлцэхгүй байна гэдэг асуудал байнга яригдаад байгаа юм. Энэ чиглэлээр  ямар өөрчлөлт хийсэн бэ? мөн ямар арга хэмжээ авсан бэ? өнгөрсөн жил Засгийн газрын тогтоол гараад  төрөх эмнэлгүүдийн эмч нартай холбогдолтой нэмэгдлийг олгох тухай асуудал шийдэгдсэн юм. Гэтэл амьдрал дээр энэ хэрэгжээгүй юм. Тэгэхээр яах гэж ийм шийдвэр Засгийн газраас гаргасан бэ гэдэг асуудал. Хэрвээ тэр цалингийн өсөлтийг шийдэж чадахгүй юм бол тэр  төрөх тасгийн  их эмч нар юм уу, би тэгж ойлгосон. Аль эсхүл асрагч, сувилагч нар нь орж байна уу? энэ улсуудын цалинг нэмэх тухай асуудал нь яагаад тэгээд хэрэгжээгүй юм бэ? учир шалтгаан нь юу байсан бэ гэсэн ийм хэдэн зүйлийг тодруулъя. 
Д.Арвин: Боловсролын дэд сайд Куланда хариулъя.

Куланда:  Даваасүрэн гишүүний асуултад хариулъя.  Зээлээр суралцагчдын гэсэн үү? сая. 

Ц.Даваасүрэн: Эргэж төлөгдөх цэвэр зээлийн дүн яагаад ингээд  . . .

Куланда:  2004-2010 онд  зээлээр суралцагчдын тоо 1436 хүнээр буурсан учраас  энэ дээр  585 сая төгрөг хэмнэгдсэн байна. энэ бол энэ бол суралцагчдын тоо буурсантай холбоотой гэсэн ийм хариулт өгмөөр байна.

Ц.Даваасүрэн: Буруугаар ойлгоод байна уу? үгүй юу? би ингэж асуугаад байна шүү дээ. Эргэж төлөгдөх цэвэр зээлийн дүн чинь яагаад ингэж тэрбумаар буураад гарчихсан юм бэ?  Энэ дээр ямар нэг зээлийн төлөвлөсөн хэмжээнээс ашиглагдаагүй асуудал байсан юм уу? 2 тэрбум төгрөгийн. Төрийн сургалтын сантай холбоотойгоор энэ эх үүсвэр байсан уу? аль  эсхүл зээлтэй холбоотой байсан юм уу? 

Д.Арвин: Хүмүүс нь суралцаагүй гээд яриад байгаа юм биш үү? Куланда сайд. Наад хариулт чинь зөв л дөө, чи дахиад хариулаад өг л дөө.

Куланда: Төрийн сангийн зээлээр суралцагчдын тоо өмнөх жилүүдтэй харьцуулахад  1436 хүний тоогоор буурсан учраас энэ дээр мөнгө хэмнэгдсэн. Хоёр дахь нь, өндөр хөгжилтэй орнуудад суралцагчдын 164 суралцагч суралцахаар сайдын тушаал гарсан боловч одоогоор  111 хүн суралцахаар энэ төрийн сангаас мөнгө авчихаад, тэгээд  1,3 тэрбум төгрөг хэмнэгдчихээд байгаа юм.

Д.Арвин: Баярлалаа. Нямхүү сайд хариулъя.

Д.Нямхүү: Манай хэлтсийн дарга Мөнхзул хариулна
Мөнхзул: Салбарын хэмжээнд . . . .

Д.Арвин: Нямхүү сайд
Д.Нямхүү: Би арай тодорхой хариулах болов уу гэдгээр нь  хэлсэн юм.  Энэ хэмнэлт гарсан шалтгаанууд бол нийтдээ халамжийн сан дээр 14 тэрбум 957 сая төгрөгийн хэмнэлт байгаа. Энэ хөрөнгө оруулалт дээр 2 тэрбум 255 сая төгрөгийн хэмнэлт байгаа. Энэ халамжийн сан дээрх хэмнэлтүүд бол жирэмсэн, амаржсан эхийн тэтгэмж 16 тэрбум төгрөг,  ахмад настнуудад үзүүлэх хөнгөлөлт 8 тэрбум, алдарт эхийн одонтой эхчүүдэд олгох тэтгэмж 15 тэрбум, хоол тэжээлийн тусламж, дэмжлэгийн 3,5 тэрбум гээд том мөнгөнүүд нь ингэж явж байгаа. Энэ бол үндсэндээ батлагдсан ч гэсэн хүмүүс нь ирж авахгүй байгаа л мөнгө. Хүмүүс нь одоогоор ирж аваагүй, тодорхой хугацаанд орхисон байгаа тийм л мөнгө. Энэ хоол тэжээлийн тусламж, дэмжлэгийн  3,5 тэрбум бол харин  тендер нь зарлагдаад, тэр тендерийнх нь процедур их удаан юм л даа. Азийн хөгжлийн банктай хамтраад явуулж байгаа болохоор Азийн хөгжлийн банк 2-З үе шаттайгаар явуулах шалгуур тавьдаг. Тэгээд энэ дээр эхний хэсгийн тендер нь явсан. Ингээд эхний 5 багц нь шалгарсан 1 дүүрэг, 4 аймаг, дараагийн  10 багц нь  маш том багцууд орчихсон байгаа.  Улаанбаатар хотын бүх дүүргүүд, Дархан, Орхон аймаг гээд, эд нарын шалгаруулалт нь Сангийн яаманд очоод, буцаж ирээд шалгаруулалт нь яваад, дахиад одоо энэ шалгаруулалт дээр өөрчлөлт оруулна гээд Азийн хөгжлийн банкнаас тавиад, ингээд удаад байгаа. Одоо үндсэндээ шалгаруулалт нь хийгдээд дуусч байна. Тэгээд тендер нь шалгараад ажилдаа гарч байна. Үүнийг хүлээсэн ийм л мөнгө энд байгаад байгаа юм л даа.

Хөрөнгө оруулалтын энэ 2,2 тэрбум гэдэг бол хөдөлмөрийн төв биржийн барилга. Энэ хөдөлмөрийн биржийн барилгын ажил бол өмнө нь Нортикийн хөгжлийн сан, Азийн хөгжлийн банкны дэмжлэгээр явагдаж байсан. Ингээд хэсэг хугацаанд явсны дараа мөнгө нь дуусаад,  1,6 тэрбум төгрөг байсан. Энэ нь дуусаад, дараа нь улсын төсвөөс явуулахаар тавьсан боловч оны төгсгөлд тодотголоор батлагдсан улсаас зарцуулж амжаагүй. Одоо тендер нь сая шалгарчихлаа.  Өндөрбуянт компани шалгарсан. Ингээд одоо ажил нь эхлэх гэж байна. Ийм л мөнгө байгаа юм.

Түмэндэмбэрэл: Даваасүрэн гишүүний асуултад хариулъя.  Тэгэхээр ер нь ийм шийдвэр гарсан. Энэ шийдвэрийн дагуу Эрүүл мэндийн яам батлагдсан төсвийнхөө хүрээнд  мөн жишээлбэл төсвийн тодотголын үеэр нэлээд ажилласан. Гэхдээ Эрүүл мэндийн сайдын баталсан  123 дугаар тушаалын түвшинд өөрөөр хэлбэл  50 хүртэл хувиар нэмэгдүүлж чадаагүй. Төсвийн эх үүсвэр дутагдалтай байгаа. Энэ асуудлаа бид нар Сангийн яаманд тавьж байгаа, хамтарсан тооцоо хийсэн. Ингээд 2011 оны төсвийн тодотгол дээр үүнийгээ гүйцээж оруулъя гэдэг асуудлыг ярьж байгаа. Ер нь төсөв хэлэлцэх үед нэг гол хүндрэл гарсан, та бүхэн санаж байгаа байх. Бид нар энэ цалин нэмэх тооцоогоо оруулсан. Төсвийн эцсийн шатан дээр манай дээр Үндсэн чиглэлийн хөтөлбөртэй холбоотой асуудлууд нэмэгдэж орж ирээд, энэ цалинг бодлогын хувьд нэмэх нь зохимжгүй юмаа гээд манай цалингийн сан нэмэгдээгүй. Тийм учраас бид нар бас хүрсэн түвшинд хүргэж нэмж чадаагүй юм.
Ц.Даваасүрэн: Тэр сургалтын төрийн сангийн зээлийн хувьд ийм л юм ажиглагдаад байна. Бид нар дээр болохоор баахан өргөдлүүд ирдэг. Оюутнуудын сургалтын төрийн сангийн асуудлыг шийдэж өгөөч гээд. Та нар дээр болохоор хэмнэлт гараад, ерөнхийдөө хангалттай болчихсон гэсэн хариулт болчихоод байна. Гэтэл бид нар дээр болохоор сургалтын төрийн сангийн зээлд хамруулж өгөөч гэдэг өргөдөл маш их ирдэг юм. Тэгэхээр энэ асуудлыг зохицуулах ёстой юм байна гэж харагдаад байна. Ер нь энэ халамжийн чиглэлд ч гэсэн, нийгмийн хамгааллынх дээр хараад байхад төсөв нь  20-иод тэрбумаар хэмнэлттэй гараад байгаа. Тэгээд хүмүүс ирж авахгүй байна гэж үзэхээр бол бид нар хэтэрхий халамжийн юмыг төлөвлөлтгүйгээр, бодлогогүйгээр нэмэлт ийм санхүүжилтүүд хийгээд байгаа юм болов уу гэдэг л юм харагдаад байна.

Энэ төсвийн гүйцэтгэлтэй холбогдуулаад энэ халамжийн чиглэлээр аудит ямар дүгнэлт гаргасан бэ? одоо энэ баахан хэмнэлтүүд гарсан байна. Тэгээд он дамжиж санхүүжүүлэх тухай ярьж байна. Ингэж хөрөнгийн эх үүсвэрийг он дамжиж санхүүжүүлэх тухай асуудал хуулиараа хүндрэлтэй. Энэ бүгд яаж зохицуулагдаж байгаа вэ? 

Эх барих, эмэгтэйчүүдийн асуудал хөдөөд нэлээн бухимдал төрүүлсэн юм билээ. Өөрсдөө цалингийнхаа санд багтааж үүнийг шийднэ гэж, ингэж шийдвэр гаргасан.  Тэгсэн мөртлөө үүнийгээ шийдэж чадаагүй. Тэгээд нөгөө дэх нь баахан хүлээлт бий болчихсон. Тэгээд чадахгүй зүйлийг тэгж Засгийн газрын хүрээнд шийдвэр гаргаж зохицуулах гэдэг нь буруу л даа. Энэ төсвөө  хэлэлцүүлж байгаа сайд нь яагаад ирэхгүй байгаа юм бэ? орлогч сайд гэж байдаггүй юм уу? энэ Эрүүл мэндийн яаманд.

Д.Арвин: Засгийн газрын хуралдаан өнөөдөр давхцаад.

Ц.Даваасүрэн: Тэгээд энэ төсвөө батлуулах гэж байгаа юм бол орж ирж тайлбараа өг л дөө. 

Д.Арвин: Ламбаа сайдыг дууд. Раднаа дарга

Ч.Раднаа: Тайланд аудит хийхэд, ерөнхий зүйлүүдийг гаргаж ирж байгаа. Халамжийн сан, Даатгалын сангууд дээр нарийвчилсан аудитыг  одоо хийх гэж байгаа. Тэгэхээр нарийвчилсан учир шалтгаан, юмнууд нь тодорхой гарна гэж ингэж бодож байна.

Д.Дондог:  Хоёр, гурван зүйл асууя. Нийгмийн хамгааллын сайд нараас, энэ сүүлийн 2-З жил гэргүй байгаа иргэдэд гэр олгох асуудал байхгүй байна гээд орон нутгаас шүүмжлэл ирээд. Бид нар дээр баахан өргөдөл ирэх юм. Танайхнаар явуулах гэхээр тийм гэр олгох асуудал больчихсон гээд байх юм. Үүнийг ер нь яаж  зохицуулах юм бэ? өнгөрсөн онд батлагдсан төсөв дотроосоо айл өрхөд гэр олгосон, гэржүүлсэн ийм зүйл байна уу? тийм юманд зарцуулсан хөрөнгө байна уу? Гэрийн асуудал. Бүх гишүүдэд энэ зовлон ирж байгаа. Орон нутаг руу явуулна, буцаад эргээд бидэн дээр ирж байна. Ерөнхийлөгч рүү хүн өргөдөл өгсөн байна. Аймаг орчихоод буцаад бид нар дээр ирж байна. Бид нар түүнийг хаанаас гаргах юм бэ? бидэнд тийм зардал байдаггүй шүү дээ, бүгд мэдэж байгаа. Тэгээд хариуцсан яам нь энэ асуудал дээр анхаарахгүй бол энэ гэрийн юм чинь зүгээр л дунд нь эргэлдэж байдаг өргөдөл болчихлоо шүү дээ. Тэгээд цаана нь ард иргэд хохирсон, өргөдөл авч үзээгүй, төрийн бүх байгууллагуудад явуулсан, ганц  ч хариу ирээгүй гэсэн юмтай л учирч байна. Үүнийг нэг хариулж өгөөч. Энэ онд яах юм бэ? өнгөрсөн жил ямар хөрөнгө зарцуулав? Хичнээн айлд тийм тусламж дэмжлэг үзүүлсэн юм байна уу? үгүй юу? тийм эх үүсвэр байдаг бол тэр эх үүсвэрийнх нь хэмжээнд та нар руу бичиг явуулж эх үүсвэрийг нь олгож баймаар байна. Байдаггүй бол огт байдаггүй гэдгийг нь хэлж баймаар байна, нэгд.
Хоёрдугаарт,  Эрүүл мэнд, боловсрол дээр гараад байгаа юм. Бараа үйлчилгээний зардал, эрүүл мэнд дээр эм тариа нэг хэсэг гайгүй болчихсон байсан, одоо сумдаар өөрөөр нь олуулж байгаа гэдэг гомдол гардаг болчихсон байна. Өөрөөр нь олуулж байгаа.  Буцаагаад мөнгөө авч байна уу? үгүй.  Энэ ноднин жилээс эхлээд гардаг болчихож. Бензин бас адилхан тийм болсон байна. Тэгээд энэ ариутгал цэвэрлэгээний, бичиг хэргийн зардал чинь ерөөсөө төсөв дээр суудаггүй юмаа гэж ингэж хариулж байгаа юм. Төсөвт тийм мөнгө тавигдаж ирдэггүй гэж. Тэгээд эрүүл мэндийн байгууллага чинь ариутгал, цэвэрлэгээ хийхгүй бол яаж ажиллах гээд байгаа юм бэ? олон жил ингэж явсан л даа.  Энэ өнгөрсөн онд хэдий хэмжээний зардал тавигдсан юм бэ? ямар арга хэмжээ авсан юм бэ? энэ жил юу болж байна вэ? цаашдаа яах юм бэ? ингээд байхгүй гээд хасаад яваад байх юм уу? би бол өнгөрсөн оны төсөв хэлэлцэж байхад ярьсан шүү дээ. Энэ юмнууд дээрээ мөнгөө тавиад ороод ирээч ээ, бид нар хасахгүй шүү дээ.  Тэр байхгүй яваад байсан юм бол тавиад оруулаад ирээч гээд байна шүү дээ. Байгаад хүрэлцэхгүй байгаа юм бол нэмэгдүүлээд оруулаад ирээч гэж гуйгаад, хүсээд байгаа шүү дээ. Яагаад гэвэл бид нар орон нутагт явахаар зэрэг яг жинхэнэ тэнд ажил зохион байгуулж байгаа эмнэлгийн ажилтнуудтай нэгбүрчлэн уулзаж байгаа юм. Үйлчлүүлж байгаа иргэдтэй нэгбүрчлэн уулзаж байгаа юм. Удаа дараа санал гараад байдаг. Энд шийдэгддэггүй. Эргээд бид нар очиход нүүр халуун байна. Асуудал тавиад байхад нь ерөөсөө шийдвэрлэж чаддаггүй. Засгийн газартаа хэлдэг, яамандаа хэлдэг, асуудлыг оруулж ирдэггүй. Үүнийг юу гэж үзэх ю бэ? энэ зардлууд өнгөрсөн онд хүрэлцээ нь ямар байсан юм бэ? энэ онд юу болж байна вэ? ирэх онд яах юм бэ? цаашдаа яах юм бэ? 
Энэ бол нэг хоёр жил яригдаж байгаа биш, байнгын яригдаж байдаг асуудал болж байна. Ийм хоёр асуулт байна. Боловсролынхон бас давхар хариулна шүү. Сүүлийн бараа үйлчилгээний зардал дээр. Яагаад түүнийг асууж байна  вэ гэвэл, эцэг, эхчүүдээс, хүүхдүүдээс мөнгө авч цэвэрлэгээгээ хийж байгаа, саван воокны мөнгө авч. Болохгүй шүү дээ, одоо энэ нийгэмд чинь.

Д.Нямхүү:  Дондог гишүүний асуултад хариулъя. Манай  сайдын багц дээр 2009-2010 онд ямар нэг гэр олгох тухай  хөрөнгө суугаагүй. Харин 2008 онд  700-аад сая төгрөг гэр олгохоор суугаад, тэгээд хараагүйчүүдийн үйлдвэрээс гэрийг аваад олгож байсан. Харин  2009-2010 онд Улсын Их Хурлын гишүүдийн багц дотор гэр олгох гэсэн хөрөнгүүд сууж орж ирсэн. Улаанбаатар хотод бол нийслэлийн Засаг даргын багц дээр жил бүхэн  700 саяас тэрбум 200 сая төгрөг суудаг юм. Тэгэхээр  гэр олгох энэ хөрөнгө нь суугаагүй үед бид нар одоо Улсын Их Хурлын гишүүн бүхний багц дээр  гэр олгох гээд суучихсан байгаа. Тэр олгохыг нь хэрэв орон нутгаараа тендерээ зарлуулна гэвэл бид орон нутагт нь эрхийг нь өгөөд, мөнгийг нь шилжүүлж байгаа, Сангийн яамтай яриад.  Харин манай яамаар зарлуулж байгаа 4 гишүүний гэр олгох тендерийг нь бид нар зарлаад, дүгнээд, хэнд олгох вэ гэдэг асуудлыг нь гишүүн өөрөө комисс гаргаж байгаад хүмүүсээ сонгоод ингээд олгож байгаа. Сайдын багц дээр ерөөсөө суухгүй байгаа, ямар ч хөрөнгө байхгүй.
Д.Дондог: Нямхүү сайд аа, би бол гишүүдийн санал гаргаж байгаа нь бол аргаа бараад л тавьж байгаа асуудал шүү дээ. Яам ямар бодлого барих юм бэ гээд, орон гэргүй улсууд дээр ямар бодлого барих юм бэ? би сая хэлсэн. Ерөнхийлөгч, аймаг, Их Хурлын гишүүн гурав дээр өргөдөл эргэлдээд байна. Аргаа бараад ийм асуудал тавьж байгаа юм. Энэ чинь зохистой хэлбэр биш шүү дээ. Цаашдаа ийм юм байх ёсгүй. Тэгээд цаашдаа үүнийг яах юм бэ? танайх тавьж оруулж ирж, үүнийгээ ярьж болдоггүй юм уу? тэгвэл заавал гишүүд тэгж санал гаргаж,  айлын гэр тавьж байх шаардлага байхгүй шүү дээ. Яам нь хариуцаад л явчихна. Тэнд хөрөнгө мөнгө хэрэгтэй байдаг бол нэгдсэн журмаар батлаад л өгнө. Та нар тэр шалгаруулалт юмаа хийгээд л явна. Гишүүд тэр рүү орох ямар ч шаардлага байхгүй шүү дээ. Юун комисс толгойлох, юу ярьж байна вэ? 

Д.Нямхүү: Үнэхээр хуучин хууль дээр гэр олгох тал дээр хэрвээ гамшигт өртсөн, давагдашгүй хүчин зүйлийн байдлаар гал түймэрт өртсөн байдаг юм уу? үерт өртсөн байдаг юм уу? ийм тохиолдолд  500 мянган төгрөг өгөх, тийм л хэмжээний юм суусан байдаг. Тэгээд шинэ Халамжийн хууль дээр энэ асуудал сууж өгсөн байгаа юм. Өмнө нь бол үүнээс болоод одоо Хөвсгөл аймагт олноороо гэр нь шатсан тийм асуудал гарах, одоо Говь-Алтай аймагт үерт  олноороо гэр нь урсаад, Улаанбаатарт үер болоход бид Засгийн газрын хуралдаанаар тусгайлан хөрөнгө шийдүүлж авч байж, тэгээд гэр олгох асуудлыг тусгайлан шийдэж байсан. Харин тэр хуучин хууль дээр байсан  500 мянган төгрөгийнх нь нөхцөл их хатуу болохоор амьдралын янз бүрийн нөхцөл байдал үүссэн тохиолдолд түүнийг шийдэх бололцоогүйгээр хуульчилсан байсан. Харин одоо шинэ хууль дээр үүнийг бүгдийг өөрчлөөд суулгасан байгаа.

Б.Түмэндэмбэрэл: Дондог гишүүний асуултад хариулъя.  Ер нь сум, өрхийн эмнэлгүүд бол нэг иргэнээр тооцож санхүүждэг. Тийм учраас яг одоогийн үйлчилж байгаа хуулийн хүрээнд нөгөө цөөн хүн амтай сумын хувьд  санхүүжилт ерөнхийдөө багасаад, тэгээд тогтмол зардлаа санхүүжүүлэх, цалингаа санхүүжүүлэх ийм юм руу яваад, тусламж, үйлчилгээний зардал, ялангуяа эмийн зардал хүрэлцэхгүй тал байдаг. Тийм учраас энэ дээр бид нар  ялангуяа тэр тусламж үйлчилгээний чиглэлийн зардлыг аль болохоор нэмж өгөх, хүн ам цөөтэй сумдын асуудлыг ярьдаг.

 Тэр тухайн зардал огт төсөв дээр тусгагддаггүй гэдэг асуудал худлаа.  Тэр эдийн засгийн ангиллаараа яг ариутгалын бодис гэх юм бол  эм, эмнэлгийн хэрэгсэл гэсэн ийм эдийн засгийн ангилал байгаа. Тэндээсээ худалдан авах хэрэгтэй. Бичиг хэргийн зардалд оруулж явдаг гээд нэг юм ярьдаг. Тэр нь бол, саван воок гээд ахуйн хэрэглээний зэрэг даавуу, алчуур гэсэн ийм юмнууд нь явчихдаг юм. Тэгэхээр тэр эдийн засгийн ангиллаар орон нутагт ажиллаж байгаа хүмүүс маань төсвөө хуваарилахдаа тэр юмаа дутуудуулчихаад, тэгээд тайлбараа тавихаар бол ийм ийм байдал үүслээ гэдэг юм ярьдаг. Энэ чиглэлээр бид нар Эрүүл мэндийн яаман дээр хийгдэж байгаа сургалт, семинарын үеэр нэлээн сайн ярьж байгаа. Ийм зардал байхгүй, тийм зардал байхгүй гэж байх юм. Та нарт бол яг төсөвтөө эдийн засгийн ангилалдаа багтаагаад ингэж юмаа захиалах боломж байгаа гэдэг асуудлыг ярьж байгаа.

Д.Арвин: Боловсролын яам товчхон хариулах уу? 
Куланда: Ер нь их бага батлагддаг юм, Дондог гишүүний асуусан. Жишээлбэл, урсгал засвар, нормын хувцас, эд хогшил худалдан авах гэдэгт үнэхээр бага мөнгө тавигдсан байна. Ер нь яамнаас  тавьж өгсөн мөнгө хасагдаад батлагдчихдаг юм. Танд нэг тоо хэлэх юм бол гайхах байх.

Д.Дондог: Тухайлбал, 2010 оны төсөв дээр Их Хурал дээр хэдэн төгрөг хасагдсан юм бэ? хэлээтэх дээ. 2010 онд Их Хурал дээр хэдэг төгрөг хасагдаж батлагдсан байна вэ? 

Д.Арвин: Сангийн яам хасч оруулж ирдэг.

Д.Дондог: Тэгээд хасагдаад батлагдчихдаг гэж ярьж болохгүй л байхгүй юу. Яг хаана хасч байгааг хэлээд өгөх хэрэгтэй. Тэгээд  Их Хурал гэж юм л бол урдаа бариад, Их Хурал ингээд хасаад баталчихдаг юм гэж. Бид нар орж ирж байгаа энэ төрийн байгууллагуудын зардлаас нэг ч төгрөг хасахгүй байгаа шүү дээ, аль ч байгууллагаас нь. Тэгээд яриа, хөөрөөгөө зөв хэлмээр байна.

Хоёрдугаарт, энэ бол бага байгаа юм. Та бүхэн ойлгохгүй байгаа бол бид нартай цуг хөдөөгүүр яв. Ойлгож байгаа бол зардлаа жаахан нэмэгдүүлэх арга хэмжээ аваач гэж хэлэх гээд байгаа юм. Өөр юм бол байхгүй. 

Ө.Энхтүвшин:  Надад нэг асуулт байгаа юм. Ноднингийн өвөл шиг санаад байх юм. Манай Байнгын хорооны дарга маань олон гишүүдээ дагуулаад Нийгмийн даатгалын газар дээр очсон юм.  Жигтэйхэн сүртэй очсон, баахан үүрэг тавьсан. Тэр ялангуяа нийгмийн даатгалын хөрөнгийг арилжааны банкуудад маш замбараагүй байршуулсан байна. Их олон арилжааны банкуудад. Зарим банк нь дампуурч байна. Тэнд байршуулсан мөнгийг яаж олж авах юм бэ? байршуулахдаа маш доогуур бага хүүтэйгээр байршуулсан байна. Үүнийгээ эргэж хар, эргэж гэрээгээ байгуул гэдэг ийм үүрэг өгсөн санагдаж байгаа юм.  Тэр маань их л том том үүргүүдийг өгсөн дөө. Тэр ер нь юу болсон бэ? тухайн үедээ үндэсний зөвлөлийн гишүүдтэй бас уулзсан. Нямхүү сайд байсан санагдаж байна, тийм ээ?  Нямхүү сайд байсан, одоо энэ ҮЭ-ийн ерөнхийлөгч Ганбаатар байсан, Эздийн холбооны Нямсамбуу байсан. Тэнд дотор хэлж байсан шүү дээ, нийгмийн даатгалын хөрөнгө бол маш замбараагүй явж байгаа, тэр үнээн. Зөвлөл үүнийхээ хариуцлагыг хүлээхэд бэлэн байнаа. Тэгэхдээ бидний эрх мэдэл энд бас хүрдэггүй юмаа.  Манай байгууллагад  5 сая төгрөгнөөс доошоо хэмжээний хөрөнгө үрэгдүүлсэн буюу идсэн хүн бол маш сайн хүн гэж ханын самбарт гарнаа.  Байдал иймэрхүү байгаа. Тийм учраас та бүхэн ирдэг нь их сайн болж. Одоо үүгээр нэг юм цэгцрэх байхаа гэж Үндэсний зөвлөлийн гишүүд хэлж байсан. Тэр маань одоо юу болсон бэ? ямар ажил хийгдсэн бэ гэдгийг л би гол нь сонирхож байна.

Д.Арвин: Алтанхуяг хариулах уу? Нямхүү сайд хариулах уу? 

Ө.Энхтүвшин: Нямхүү сайд
Д.Нямхүү:  Энхтүвшин гишүүний асуултад хариулъя. Энэ  Улсын Их Хурлын гишүүдээс Нийгмийн бодлогын байнгын хорооны гишүүдээс ажлын хэсэг гараад, Нийгмийн даатгалын үндэсний зөвлөл, Нийгмийн даатгалын ерөнхий газрын ажилтай танилцах үед энэ асуудал маш хурц яригдсан юм. Тэгэхээр жил болгон хуульд зааснаараа бол  Нийгмийн даатгалын үндэсний зөвлөлийн дарга, Сангийн сайд, Нийгмийн хамгаалал, хөдөлмөрийн сайд, Монголбанкны ерөнхийлөгч 4 хамтраад  банкинд байршуулах хөрөнгийн хэмжээг тогтоох хуулийн заалттай. Энэ тогтоосон хэмжээгээр нь банкинд мөнгүүдийг байршуулдаг. Өмнө нь зөвхөн Нийгмийн даатгалын ерөнхий газрын дарга дангаараа өөрөө мэдээд шууд банкаа сонгоод  байршуулдаг байх үед банкуудтай З жилийн хугацаатай, 2 жилийн хугацаатайгаар 3,8-4,5 хүртэл хувийн хүүтэйгээр жилийн  хүүтэйгээр байршуулдаг байсан. Харин Нийгмийн даатгалын үндэсний зөвлөл  2009 онд тусгай журам гаргаад, энэ журмаараа  3 хүүг Монголбанкны зээлийн  хөвөгч хүү, тэгээд Засгийн газрын бондын хүү, банк хоорондын арилжааны хадгаламжийн дундаж хүү гэсэн З хүүний дунджийг гаргаад, тэр хүүнээс дээш хэмжээтэйгээр нэг жилийн хугацаатайгаар байршуулахаар журам гаргаад шийдсэн. Түүнээс хойш энэ асуудал гайгүй цэгцэрсэн. Одоо 60 орчим тэрбум төгрөг банкин дээр байршиж байгаа.  32 тэрбум 500 сая төгрөгөөр Засгийн газрын бондыг худалдаж авсан байгаа. 
Бонд худалдах хэмжээг Нийгмийн бодлогын байнгын хороогоор дамжаад Улсын Их Хурлаас тогтоож өгдөг. Үүгээр өнгөрсөн жил бонд худалдаж авсан.  Одоогоор Анод банкин дээр 2 тэрбум төгрөг үнэхээр ийм эрсдэлтэй байдалд орсон байсныг бид Анод банктай, Хадгаламж банктай гурвалсан гэрээ хийгээд ярьж байгаад, Хадгаламж банкны авах ёстой авлагад нь шилжүүлээд, ингээд эрсдэлгүйгээр шилжүүлээд, тооцоод авчихсан байгаа. Тэгэхээр одоо банкуудад байршуулж байгаа мөнгөний дундаж хүү бол  10,34 хувьд хүрсэн байгаа. Тэгэхээр энэ талд, одоо ганцхан нэг нөхцөл байдал үүсчихсэн байна. Энэ бол юу вэ гэвэл, энэ 4 тал жилийн эхэнд хэмжээгээ тогтоод, тэгээд банкуудад байршуулж эхлэх ёстой. Тэгэхгүй бол Төрийн сан дээр энэ мөнгө хүүгүй хэвтээд байгаа учраас  энэ асуудал маш хурцаар босч ирсэн юм. Тэгсэн чинь Монголбанкны ерөнхийлөгч З сард бидний явуулсан бичгийн хариуг сая 6 сарын эхээр шахуу өгч байна. 5 сарын 27-нд ирсэн.  Тэгэхээр Монголбанкны ерөнхийлөгч хуульд энэ хэмжээг тогтооход заавал оролцож, саналаа өгөх ёстой. Гэтэл би санал өгмөөргүй байна гэсэн хариуг хоёр сарын эцэст хүлээлгэж байгаад өгчихөөд, өнөөдөр хүртэл саналаа өгөхгүй байгаа. Үүнийг Нийгмийн бодлогын байнгын хорооны даргад албан тоотоор хүргүүлсэн байгаа. Үүнээс болоод одоо хүртэл хагас жил болж байна.  Энэ мөнгө төрийн сан дээр хүүгүй хэвтэж байгаа. Өмнө нь байршуулсан мөнгө бол одоо хүүгээ төлөөд, хугацаандаа байршаад эрсдэлгүй явж байгаа.

Д.Арвин: Хүү нь хэд юм бэ?

Д.Нямхүү: Засгийн газрын бондын хүү 7,8, 7,6 гээд янз янз байгаа. Гурван удаагийн арилжаагаар худалдаж авсан. 

Харин энэ хүүг нөгөө банкинд байршуулж байгаа Монголбанкны хөвөгч хүү нь 11 хувь байхад бид нар байршуулсан, ингэхэд дундаж нь  9.11 хувь гарч байсан, манай журмаар. Бид 9.11 хувиас дээшгүйгээр мөнгүүдийг байршуулсан. Тэгэхээр  зарим газруудад 11.5 хувиар, 12 хувиар байршсан байгаа. Ингээд бондын хүүтэй дундажлаад үзэхэд 10.34 хувиар байршсан байгаа. Тэгээд хүүгээ тогтмол төлөөд явж байгаа. Ганцхан жилийн хугацаагаар л байршиж байгаа. Одоо эцсийн төлөгдөж байгаа, хугацаа нь дууссан мөнгүүд нь  шууд төрийн сан руу ороод байгаа. Буцаагаад байршуулж чадахгүй байгаа.  Яагаад гэвэл   Монголбанкны Ерөнхийлөгч саналаа өгөхгүй байгаа. 

З.Алтай: Нямхүү сайдаас нэг зүйл лавлая. Энэ 95 оноос өмнө тэтгэвэрт гарсан хүмүүсийн тэтгэврийн зөрүү гээд үнэхээр энэ их зовлонтой асуудал байдаг юм. Өмнө гарсан улсууд нийгмийн золиос болоод байгаа юм уу? түүнээс хойш төрсөн нь тийм аз жаргалтай улсууд байдаг юм уу? ингээд иргэдээ хоёр хуваачихсан, тэтгэврээр нь. Энэ янз бүрийн уулзалт хийхэд хүмүүсийн  бидэнд хамгийн тавьж, шаарддаг асуудал. Энэ тэтгэврийнхээ зөрүүг  та нар нэг мөр болгоод өгчих л дөө гэж. Ялгаагүй л бид нийгэмд зүтгэсэн, хөдөлмөрлөсөн, ижил хэмжээтэй тэтгэвэр авах ёстой улсууд шүү дээ гэж. Үүнийг та нар ер нь яах гэж байна вэ?  нэг бол бид хууль гаргаад энэ асуудлыг шийдэх ёстой юм уу? нэг бол яам энэ дээр ойрын хугацаанд шийдэх бодлогын гэдэг юм уу? тооцоо судалгаа хийсэн асуудал байдаг юм уу? би бол үүнийг  95 оноос өмнө тэтгэвэрт гарсан хүмүүс гэх юм бол өдөр хоногоор их багасч байгаа шүү дээ, яваад л байгаа. Цөөхөн үлдсэн энэ хэдэн хүмүүсийг нийгэм нь ялгаварлалгүйгээр энэ тэтгэврийн зөрүүг даруйхан арилгаад өгмөөр байна. Болохгүй бол Их Хурал, Засгийн газарт даалгавар өгдөг юм уу? гишүүд  хууль санаачилдаг юм уу? энэ бол яагаад ч ийм байж болохгүй гэдгийг л би хэлж байна. Та энэ талаар яам  яах гээд байгаа юм бэ гэдгийг хариулаад өгөөч ээ.

Дараагийн асуулт,  Куланда сайдаас. Төрийн сангийн зээлийн үлдэгдэл нэлээд их мөнгө байна гэж та хэлж байна. Мөнгө хэмнэсэн бол сайн л байна. уг нь нэгэнт төсөвлөсөн мөнгийг гадаадад боловсон хүчин, нарийн мэргэжлээр ялангуяа сургах асуудал дээр бид тэр мөнгийг зарах л ёстой байсан. Тэр мөнгийг бид  боловсролын асуудал дээр хэмнэчихлээ гэдэг бол сайн ч, магтаад байхаар ч үзүүлэлт би биш л гэж бодож байна. Амьдрал дээр ийм асуудлууд иргэдээс, залуучуудаас ирдэг юм. Би Англи, Америк, Германд хаана ч юм бэ?  өөрийнхөө зардлаар сургуулиа олоод, 1, 2, З дугаар курс гэдэг юм уу? энэ бүх зардлаа хувиасаа төлөөд, үлдсэн ганц хоёр жилдээ би аяга, таваг угаахгүйгээр энэ сургуулиа сайн төгсчихмөөр байна. Би үндсэндээ сайн сурч байгаа, энэ төрийн тэтгэлэгт намайг үлдсэн ганц, хоёр жилийг минь хамруулж өгөөч гэдэг асуудал тавьдаг. Яам руу тавихаар, өө тэр бүтэхгүй гэдэг. Наадах чинь анхнаасаа л орж байгаа хүүхэдтэй бид гэрээ байгуулж, журмын дагуу тэтгэлэгт хамруулдаг болохоос биш, нэгэнт өөрийнхөө зардлаар сураад нэг, хоёр жил болчихсон улсуудыг тэтгэлэгт эргэн хамруулах боломж байхгүй гэдэг. -Юу гэсэн  үг вэ гэж би хэлэх гээд байгаа юм. Хувийнхаа зардлаар сургуулиа олоод сайн сураад, үлдсэн ганц хоёр жилээ төр намайг дэмжээд өгөөч дээ, би эргээд тэр мөнгийг төлнө шүү дээ гэдэг асуудал яриад байхад, үгүй ээ, хохь чинь чи яах гэж хувиасаа мөнгө төлсөн юм бэ? анхнаасаа  төлүүлэхгүй яасан юм бэ гэдэг наад журмаа та нар эргэж харж болдоггүй юм уу? амьдралд үл нийцсэн ийм хөгийн юм гаргачихаад, тэгээд журам нь ийм юм чинь гээд түүгээр хамаг амьтанд ийм саад тээг болдог. Наадахыгаа яах гэж байна вэ гэж би асуумаар байна.

Гурав дахь нь,  Эх нялхсын төв би урьд нь ярьж байсан даа, эрчимт эмчилгээний тасаг,  тэр хөөрхий амьдрал гуйж байгаа, амьсгалж ч чадахгүй энкубаторт байж байгаа хэдэн ангалзсан хүүхэд,  7-8 энкубатор л байдаг юм билээ. Энэ асуудлаа та нар энэ төсвийн тодотгол байна уу? ирэх оны төсөвт хэр их хэмжээгээр суулгаж өгч байна вэ? одоо баригдаад байгаа гоё гоё төрөх эмнэлэгт энэ  асуудлыг бүрэн шийдэж чадах уу? ялангуяа эрчимт эмчилгээний тасагт байж байгаа хүүхэд нь ч өрөвдөлтэй,  дөнгөж хүүхдээ төрүүлээд бие муутай, нялх ээж ч гэсэн шалан дээр гудам тавиад хэвтчихсэн, шалаар нэг зулчихсан, ийм аймшигт амьдрал чинь хэзээ дуусах юм бэ? эмнэлэг, өвчтэй хүн байна, тэгээд нялх хүүхдүүд. Үүнийгээ шийдэж чадахгүй байж, бид бол тэр ямаа, хонь, гахайндээ хэдэн зуун тэрбумаар нь хайр найргүй өгдөг шүү дээ. Тэнд чинь хүн, хүүхэд хоёр шалан дээр дайны байдалтай маягтайгаар байж байгаа энэ асуудлаа та нар яаж шийдэх гээд байна вэ? би ерөөсөө учрыг нь олдоггүй юм. Амьтанд л их хайртай улсууд, хүн хүүхдэд нэг их төдийлөн хайртай бус. Энэ хэдэн хүн, хүүхдийнхээ асуудлыг бид нэн тэргүүний ээлжинд шийдье л дээ. Яагаад энэ асуудал ингээд шийддэггүй юм бэ гэхээр, ерөөсөө явж явж, Засгийн газар хэрэг хүлээдэггүй, Их Хурлын хэдэн юмнууд л ямаа, гахай, хониндоо хамаг мөнгө өгөөд, ингээд  мөнгө нь байхгүй болчихлоо гэдэг ойлголт нийгэмд өгөөд, ард иргэдэд өгөөд байдаг.  Үндсэндээ бид тийм асуудлыг Их Хурал дээр байдаггүй шүү дээ.  Эхний ээлжинд боловсрол, эмнэлэг, энэ салбар дээр ороод ирсэн мөнгийг нэмнэ, нэмж л  яаж тусгах вэ гэдэг болохоос хасъя гэж ерөөсөө тавьдаггүй. Үүнийгээ бодлогын чанартайгаар Засгийн газартайгаа яриад, Сангийн яамтайгаа сайн яриад, үнэхээр дийлдэхгүй асуудал байвал хариуцсан Байнгын хороо нь байна. Энэ асуудал дээр та нар Сангийн яам, Засгийн газарт албан бичгээ өгдөгсөн үү? сайдыг нь дуудаж авчраад ярьдаг сан уу? шийдээд өгөөч ээ гэж яагаад хэлдэггүй юм бэ? тэндээ очоод өөрснөө сайн хөөцөлдөхгүй, мөнгө төгрөгөө хасуулчихаад, тэгээд Сангийн яам хасчихсан шүү дээ, бид яаж мэддэг юм бэ? нэг бол Их Хурал хасчихсан гэдэг энэ ойлголтоос салмаар байна гэж хэлмээр байна.

Алтанхуяг: Тэтгэврийн зөрүү гэдэг асуудлыг  95 оноос өмнө, хойно гэж ялгаж авч үзэх нь өөрөө бас нэлээн учир дутагдалтай байгаа. Тэгээд ер нь тэтгэврийн зөрүү буюу энэ тэтгэвэр тогтоолгох гэсэн хүмүүсийн ажил мэргэжил нь адилхан, авч байсан цалин хөлс, шимтгэл төлсөн хугацаа нь  адилхан байхад яагаад зөрүүтэй тогтоогдоод байна вэ гэвэл, тэтгэврийг  тогтоодог үндсэн суурь болсон цалин маань өөр, өөр байгаатай холбогдоод байгаа. Тэгэхээр  2007 онд хамгийн сүүлд  Засгийн газраас цалинг итгэлцүүр буюу цалинг өмнөх он жилүүдийн цалинг, өнөөгийн цалинтай тэнцүүлж авчирдаг тэр итгэлцүүрийг баталсан. Тэгээд  2007 оноос хойш өнөөдөр 2011 оныг хүртэл энэ итгэлцүүрийг шинэчлэн батлаагүй байгаа. Тэгэхээр бид нарын статистик болон нийгмийн даатгалын шимтгэл төлсөн дундаж цалингийн өсөлтөөр аваад үзэхээр дунджаар  2,2 дахин цалин маань өөрөө өсчихсөн байхад, нөгөө цалинг бодсон  1990 оноос өмнөх буюу тэр он жилүүдийн цалинг өсгөж боддог тэр итгэлцүүр нь өөрөө шинэчлэгдээгүй хэвээр байгаатай холбоотойгоор энэ зөрүү нэлээн яригдаад байгаа юм. Тэгээд яг энэ асуудлаар Засгийн газарт өнөөдөр танилцуулга орж байгаа. Тэгээд адилхан ажил, мэргэжил хийж байсан, ижил хугацааны шимтгэл төлсөн хүмүүсийн тэтгэвэр ойролцоо байх, өөрөөр хэлбэл шударга тогтоогдох гэсэн асуудлыг өнөөдөр  Засгийн газрын хуралдаан дээр танилцуулагдаад, шийдвэр гарна.

З.Алтай: Би бол тэгж л  ойлголоо. Танайхаас санаачлаад Засгийн газрын хуралдаанаар асуудлыг нь тэтгэврийн зөрүүг арилгах тал дээр асуудал оруулж байгаа юм байна гэж. Тийм үү. Та нарын хийх ёстой асуудал шүү дээ. Хэн ч юм бэ хэдэн онд итгэлцүүр гэдэг хачин юм толгойноосоо бодож олж,  гаргаж ирчихээд, түүнийгээ мөрдүүлчихээд, яагаад энэ арилахгүй байна вэ гэхээр, тэдэн онд тийм юм гаргасан юм шиг байна билээ, одоо түүнийг яах вэ гээд суугаад байдаг, чиний хийх ажил шүү дээ. Чи түүнийг нь арилга л даа. Чи хийх ёстой шүү дээ. Тэгэхгүй, хэзээ хойно, хэн нэгэн хүний үед хийсэн, панаалтай юмаар тэгээд үүнийг чинь би яах юм бэ гээд суугаад байдаг. Чи оруулаад ир л дээ. Наадахыг чинь бид арилгаад өгье. Хөгийн юм яриад, түмэн амьтныг чирэгдүүлээд, амь, амьдралыг хамаг юмаар нь хойш нь татаад, ингээд гөлийгөөд суугаад байх ямар учиртай юм бэ? 

Д.Нямхүү: Энэ дээр нэг зүйлийг нэмж хэлэхэд. Энэ тэтгэврийг асуудал тухайн үедээ Засгийн газраас баталж байсан итгэлцүүрээр тодорхойлж, боддог байсан юм билээ. Энэ итгэлцүүр дээрээ тухайн үедээ инфляци, ханшны уналтыг бүгдийг тооцох ёстой байсныг энэ дээр  яг чин үнэнийг хэлэхэд  нэлээн алдаа гарсан юм байна. Тэгэхээр  одоо бид нар  20 мянган хүний асуудлыг шийдэх тусгай ажлын хэсэг гаргаад, одоо би ахлаад ажиллаж байна. Энэ бол тухайн үедээ мянган төгрөг буюу түүнээс дээш төгрөгийн цалинтай байсан  хүмүүсийн цалин, одоо 600-700 төгрөгийн цалин авч байсан маягаар  тэтгэвэр нь тогтоогддог тийм нөхцөл байдал Засгийн газрын тогтоолоос болоод үүссэн байсан юм билээ. Тэгэхээр нэгдүгээрт, энэ хүмүүс маш их гомдол тавьдаг. Энэ асуудлыг бид нар тооцоогий нь хийж дуусгаад, одоо шийдэхээр оруулж байна.

Хоёр дахь нь, цэргийн тэтгэврийг тогтоосон тухайд сүүлийн хуулийн талаар хүмүүс маш их гомдол гаргадаг. Тэгэхдээ энэ нь тухайн үед хуулийг оруулахдаа  буцааж хэрэглэх  аргагүйгээр оруулснаас болоод цэргийнхний тэтгэврийг  хоёр хуваачихсан юм билээ. Тэгээд  сүүлд байсан хэсгийнх нь нэмэгдээд, өмнөх нь нэмэгдээгүй, үүнээс болоод Хууль зүйн яам дахиж   хуулийн төсөл боловсруулаад ингээд оруулна гэж байгаа. Ийм маягаар ерөөсөө энэ тэтгэврийн тогтолцоо тэр чигээрээ маш их алдаатай байсан юм байна гэсэн дүгнэлтийг  бид хийсэн. Тэгээд одоо энэ тэтгэврийн тогтолцооны танилцуулга үндсэндээ З янзаар хийгдээд Улсын Их Хурлын гишүүдийн тухайн үедээ хэлсэн өвлүүлж болох эсэх, одоо энэ хуваарилалтын зарчмыг ямар хэсэгт нь авч үлдэх гээд энэ бүхнийг бид нар тооцож байгаад З янзын хувилбар хийгээд, Засгийн газарт танилцуулахаар оруулж байна. Ирэх долоо хоногоос бид нар хувилбараа шууд Их Хурлын гишүүдэд танилцуулах ажил эхэлнэ.

Куланда: Алтай гишүүний асуултад хариулъя. Хоёр янзын сургалт байна. Нэг нь Засгийн газар хоорондын хэлэлцээрээр гадаадын орнуудад бакалаврын зэрэгт суралцах. Энэ бол тухайн орны Засгийн газрын тэтгэлгээр сурдаг нэг төрөл байна. Энд ОХУ, Хятад, Солонгос,  Япон гэх мэт орнууд байдаг. Энд тухайн   хоёр орны хамтарсан хэлэлцээрийн дагуу оюутнуудыг тухайн орны Засгийн газрын тэтгэлгээр сургадаг нэг ийм журам байна. Дараагийнх нь төрийн сангийн зээлээр өндөр хөгжилтэй орнуудад мастер, докторт сургадаг ийм нэг төрлийн сургалт байна. энэ бол  2009 оны 177 дугаар тогтоол гэж байгаа. Үүнийг анх төрийн албан хаагчдад зориулж байсан, 2009 оны 177 дугаар тогтоолоос  зөвхөн төрийн албан хаагчдад биш,  өндөр хөгжилтэй оронд суръя гэсэн бүх хүмүүст нээлттэй болгосон байгаа юм. Тэгээд энэ жилийн 2011 оны төсөвт мөн өндөр хөгжилтэй орнуудад бакалаврын сургалтаар З тэрбум төгрөг туссан байгаа. Энэ нь дэлхийн Топ-50 сургуульд оюутнуудыг сургах зорилготой байгаа юм. Тань дээр ирж байгаа тийм хүсэлт манай яаман дээр ч гэсэн байнга ирдэг.  Ер нь энэ төрийн сангийн зээлээр сургах гэсэн энэ тогтоолыг таны яриад байгаа саналд  ч гэсэн тусах байх, ойрын үед бид өөрчилж, шинээр удахгүй Засгийн газраар дахин өөрчлөлт хийж, гаргах гэж байгаа юм. 

С.Ламбаа: Алтай гишүүнтэй ерөнхийдөө санал нэг байна.  Тэгэхдээ  энэ байдлыг засч, залруулах асуудал дээр төр, засгийн зүгээс тодорхой арга хэмжээнүүдийг авсан, авч байгаа. Би бол жилийн дараа нэлээн өөр болох байх гэж ингэж ойлгож байгаа.

19 тэрбум төгрөгийг Монгол Улсын Их Хурал баталж өгч, Хан-Уул дүүрэг дээр нийслэлийн ард түмэнд зориулж, эмэгтэйчүүдэд, хүүхдэд зориулж, Эх нялхсын эрүүл мэндийн төвийг барьж байна. Мөн нэгдүгээр амаржих газрыг 150 ортойгоор өргөтгөх өргөтгөл шинээр эхэлж байна. Баянзүрх дүүргийн амаржих газрыг 150 ортойгоор шинээр  шавыг нь тавиад, барилга нь эхлээд явагдаж байна. Өнгөрсөн онд  5 аймагт   50 ортой төрөх эмнэлэг барьсан, одоо  5 аймагт  50 ортой төрөх эмнэлэг барьж байна. Эх нялхсын салбарт ер нь бол энэ тоног төхөөрөмж, техник  хэрэгсэл, барилга, байгууламжийн асуудал үнэхээр маш хүнд байдалд орчихсон байсан. Аймгууд гэхэд нэгдсэн эмнэлэг дотроо төрөх эмнэлэгтэй болчихсон. Төрөх эмнэлгүүд нь бие даасан байсныг болиулсан.  Одоо өнөөдөр хоёр дахин төрөлт нэмэгдсэн учраас энэ асуудал дээр үнэхээр сүүлийн нэг, хоёр жилийн дотор том төсвийн арга хэмжээнүүдийг авсны үр дүнд өнөөдөр энэ барилга байшингууд баригдаж байна. Бүх барилгууд  2012 онд ашиглалтад орох ёстой. Баянзүрх, 1 дүгээр, З дугаар амаржих газрууд энэ ондоо багтах төлөвлөгөөтэй.  50 ортойд бол дандаа ондоо багтаж орж байгаа. Төсвүүд нь бүрэн тавигдаж байгаа учраас. Алтай гишүүний яриад байгаа тоног төхөөрөмжийн тухайд,  энэ эмнэлгүүд чинь наад зах нь энкубатор гэхэд л нэг, хоёрхон ширхэг л байлаа. Одоо бол аймгуудад 2-3-тай болж байна.  Гэтэл яг өнөөдрийн байдлаар Эх нялхс дээр үнэхээр хүндрэл гарч байна. 700 гр жинтэй, дутуу төрөлтүүд асар их өндөр байна. сая Говь-Алтай аймгийн нэгдсэн эмнэлэгт ороход 7 сар болоод гарчихсан, жин нь 500 гр-тай хүүхэд энкубаторт байна. Тийм учраас энэ байгаль орчин нөлөөлөөд, уур амьсгалын өөрчлөлттэй холбоотой, мөн  эхийн эрүүл мэндийн асуудал хавсарсан өвчин асар их өндөр болсон тохиолдолд эх нялхсын салбарт оруулах хөрөнгө оруулалтын хэмжээ нэмэгдэж байгаа. Дахиад нэмэгдэх ёстой. Тэр мал, хонь, ямаа гээд Алтай гишүүн олон юм жишээлээд яриад байх шиг байна. Түүнийг нь үгүйсгээд байх юм биш. Би ганцхан санал тавьдаг шүү дээ. Ер нь энэ эрүүл мэндийн салбарын тоног төхөөрөмжийн шинэчлэлийг иж бүрнээр нь 40-50 тэрбум төгрөгийг оруулаад, нэг жигд хийхгүй бол нэгэн дээр нь нэг юм хийгээд байж байхад, дараа жил нь тоног төхөөрөмжийн шинэчлэл чинь гүйцэгдэхгүй байна шүү дээ.

Тийм учраас энэ аймаг орон нутгийн бүх салбарын тоног төхөөрөмжийн шинэчлэлийг  40-50 саяар нь нэгмөсөн гаргаад хийчих юм бол энэ нэг цоо шинэ шинэчлэл болох гээд байгаа юм. Тэгэхгүй байна шүү дээ. Тоног төхөөрөмж дээр  энэ жил 3,8 тэрбум. Үүгээр юу авах юм бэ? юу ч авахгүй шүү дээ. Одоо тэгэхэд өнөөдөр нэг mri-7,5 сая доллар байгаа. Тийм учраас энэ 2010 онд  хуучинтай нь харьцуулахад үнэхээр өсч байгаа, сайн байгаа.  Ер нь бол тоног төхөөрөмжийн шинэчлэлийн тухайд бол одоо нэг, хоёрдугаар амаржих, 19 тэрбумаар барьж байгаа эх нялхсын төвийн тоног төхөөрөмжийг бол иж бүрэн тоног төхөөрөмжийн шинэчлэл хийх зорилгоор 2012 оны төсөвт суулгана.  Суулгаж оруулж ирнэ. Тэгж байж тоног төхөөрөмжийнхөө шинэчлэлийг иж бүрэн хийхгүй бол  болохгүй гэж ингэж үзэж байгаа.

Л.Гүндалай:  Нийгмийн даатгалын сангаас 17,7 тэрбум  төгрөг үлдсэн байна гэсэн ийм тоо хараад сууж байна. Энэ ямар учиртай юм бэ? жишээлбэл, эрүүл мэндийн  гэхэд л 1,8 тэрбум, тэтгэмжийн гэхэд 3,9 тэрбум төгрөг үлдсэн байх  юм. Ямар учиртай энэ мөнгийг үлдээгээд байгаа юм бэ?  Тэтгэвэр, тэтгэмжээ бүрэн дүүрэн өгч болдоггүй юм уу? маш олон хүмүүс жишээлбэл тэтгэвэр авч чадахгүй байна. Нас хүрэхгүй байна, ажилласан жил хүрэхгүй байна, ажил олдохгүй байна, тэгээд ямар ч орлого байхгүй. Тийм 50 эргэм насны хүмүүс зөндөө тааралддаг. Тэд нарт энэ мөнгийг яагаад өгч болдоггүй юм бэ? ямар нэг боломж байна уу?  Ингэж үлдээж авдаг  ямар асуудал байна вэ? Тэтгэмжийн асуудал дээр гэхэд өчнөөн олон  эрүүл чийрэг бие бялдартай хүн байтугай, хүнд нөхцөлд манай улс орны зарим хүмүүс амьдарч байна. Тэд нараас маш их мөнгөө харамладаг, мөнгийг нэмдэггүй, өгдөггүй. Тэгээд энд ийм их мөнгө үлдээгээд авчихдаг. Эрүүл мэндийн даатгалын асуудал ч бүр хүнд байгаа. Дандаа эм тариа нь хүрдэггүй.  Эмнэлгийнхээ зардлыг дийлдэггүй, чадахаа байлаа, үхлээ, хатлаа гэсэн хүмүүс дүүрэн байгаа. Тэгээд ийм их хэмжээний мөнгө авч үлдээд байгааг юу гэж үзэх вэ? хэнтэй энэ хариуцлагыг ярьдаг юм бэ? ингэж болохгүй байлгүй дээ. 

Энэ мөнгийг  нь яаж ийж байгаад зарцуулаад өгчихмөөр юм шиг санагдаад байх юм. Гэтэл ийм их мөнгийг авч үлдэнэ. Энэ мөнгийг хаана юунд зарцуулдаг юм бэ? байр байшин хүмүүстээ барьж өгөөд байдаг юм уу л гэж би ойлгосон шүү дээ. Энэ үнэн үү? худлаа юу?  энэ талаар тайлбар өгөөч.

С.Ламбаа: Эрүүл мэндийн салбар дээр ямар нэгэн төсвийн үлдэгдэл байхгүй. 9,6 хувийн гүйцэтгэлтэй гарч байгаа. Даатгалын сангийн тухайд яагаад ийм юм гарч байна вэ гэхээр, ер нь энэ үлдэгдэл бишээ. Харин ч даатгалын сан 1,6 тэрбумаар илүү гарч зарцуулагдсан. Энэ юутай холбоотой вэ гэхээр, Н1N2-ын  өвчлөлтэй холбоотойгоор эрүүл мэндийн даатгалаас нэмэлт санхүүжилтийг энэ  2010 оны 11 сарын 25-нд хийсэнтэй холбоотойгоор ийм зардлын зөрүүнүүд гарсан. Даатгал дээр үлдэгдэл гарсан байгаа. Түүнийг Алтанхуяг дарга тайлбарлана байх.

Ч.Алтанхуяг:  Нийгмийн даатгалын сангийн зарлага гэдэг бол яг батлагдсан зарлагаараа заавал гарч байх ёстой гэсэн ийм зүйл биш л дээ. Яагаад гэвэл тэтгэврээ тогтоолгосон иргэд өөрийн тогтоогдсон тэр тэтгэврээ авдаг. Тэтгэмж дээр ч гэсэн хуулийн дагуу эрх нь үүссэн хүмүүс энэ мөнгөө авдаг. Эрүүл мэндийн даатгалын сан дээр  ялгаагүй, эмнэлгүүдийн гүйцэтгэлээр хичнээн эрүүл мэндийн даатгалтай иргэнд эрүүл мэндийн ямар тусламж үйлчилгээ үзүүлсэн, тэр нь үнэ тарифаар хэд вэ гэдгээрээ гүйцэтгэлээрээ санхүүжиж явдаг ийм зүйл. Түүнээс аливаа энэ тэтгэвэр, тэтгэмжийн сангууд дээр үлдэгдэл гарлаа, үүнийг нь тийм юманд зарцуулъя гэж зарцуулах эрх нийгмийн даатгалын байгууллагад байхгүй. 

Тэтгэврийн хувьд гэхэд зарим иргэд маань дийлэнх нь  тэтгэврийг тавьсан өдөр нь авдаг. Бас тэтгэврийг авдаггүй, хураалгаад байгаад байдаг ийм иргэд байдаг. Эдгээр иргэд ингэж цуглуулсны эцэст бүтэн жилийн дараа хүртэл ингээд цуглуулсан дүнгээрээ тэтгэврээ авах ийм тохиолдол байдаг. Үүнээс нөлөөлж, улсын нэгдсэн дүнгээрээ ийм дүн гарч ирэх магадлалтай байгаа. 

Хоёрдугаарт нь, тухайн жилд  20 гаруй мянган иргэн тэтгэвэр тогтоолгодог. Тэгэхээр энэ жилийн хувьд тэр тогтоолгосон иргэдийн маань дийлэнх нь  бүрэн тэтгэврийн доод хэмжээ буюу 105300-аар тогтоолгосон ийм дүн гарч байгаа. Тэгэхээр тухайн жилд тэтгэвэр тогтоолгож байгаа иргэдийн тэтгэвэр нь хэдээр тогтоогдох нь вэ? хэдэн иргэн энэ тэтгэврээ тогтоолгох нь вэ гэх зэргээс шалтгаалж,  тэтгэврийн зардлыг бид олон жилийн дунджаар нь дунджилж тавьдаг. Зарим жилийнх нь хэтэрч гардаг, зарим жил ийм үлдэгдэлтэй гардаг. 

Мөнхзул: Хүний хөгжил сан дээр 324 тэрбум төгрөг батлагдаад, 277 тэрбум төгрөгийн зарцуулалт гарсан байгаа.  46,8 тэрбум төгрөгийн хэмнэлттэй гэж төсвийн гүйцэтгэлээр гарч байгаа. Хэмнэлт гэхээр, энэ бол хэмнэлт биш. Авах ёстой улсуудад нь манайх төлөвлөхдөө бүрэн хэмжээгээр төлөвлөж өгдөг. Иргэний бүртгэлтэй холбоотойгоор, хүмүүсийн идэвхтэй холбоотойгоор энэ асуудал, дараа жил  манай дээр өр  болоод үүсээд, ингээд олгогдох мөнгө байдаг. Энэ мөнгө төсвийн гүйцэтгэл дээр хэмнэлт болж харагдаад байдаг. Халамжийн сан болон хүн болгон нийгмийн даатгалын сангийн тэтгэвэр дээр үлдэж байгаа энэ үлдэгдлүүд болохоор чинь, манай иргэд  12 сар, жилийн эцсийн улирал маань нэлээн онцлогтой сар байдаг. 2 сард нь цагаан сар болдог учраас ихэнх иргэд энэ  11, 12 сарынхаа мөнгийг авахгүй, төрд нь үлдээж хадгалуулж байгаад, цагаан сарынхаа өмнө бөөнд нь авч хэрэглэх чиглэлээр ихэнхдээ ингэж зарцуулагдаад байдаг.

Нийгмийн даатгал дээр болохоор дунд нь нас барах тохиолдлууд байна. Энэ мөнгийг бид нар урьдчилж тооцож чадахгүй учраас жилээр нь бүтэн оруулаад, тэгээд жилийн эцсийн дүнгээр энэ хэмнэлт болж харагдаад байгаа юм. Энэ бол жил бүхэн давтагддаг юм. 
Д.Арвин: Гишүүд асуулт асууж дууслаа. Санал хэлэх гишүүд байна уу? Одбаяр гишүүн
Д.Одбаяр: Би ганц л зүйл ярих гэсэн юм. Жил, жилийн төсвийн гүйцэтгэлийг хэлэлцэж байхад, төсөв  хэтрүүллээ, хооронд нь гүйлгэлээ гэдэг ярианууд яваад байгаа юм. Тэгсэн мөртлөө Улсын Их Хурал ч тэр, шийдэж чаддаггүй, Засгийн газар ч асуудлаа оруулж ирдэггүй. Сангийн яамны нөхдүүд  болон Засгийн газарт хэлэх зүйл юу вэ гэхээр, яг эрх зүйн талаас нь үзэх юм бол 2010 оны Төсвийн хуулийг би авчруулах гээд сая хэлчихлээ. Төсвийн хуулин дээр  та нарын энэ үзүүлээд байгаа тайлангийн задаргаа чинь хавсралтаар батлагддаггүй гэж би ойлгоод байгаа. Төсвийн хууль 10-аад зүйлтэй хууль байгаа. Түүнийг ерөнхий дүнгээр нь баталж байгаа юм. Өөрөөр хэлбэл, Төсвийн хууль маань тэр. Та нарын Удирдлага, санхүүжилтийн тухай хуулийн дагуу дотор нь шаардлагатай, хооронд нь хөдөлгөөн хийгээд байгаа чинь яг хуулийн талаасаа боломжтой юм.  Би тэгж ойлгож байна. Тэгэхээр Сангийн яам тэр асуудлаа хуульчлаад баталгаатай болгох тэр саналаа оруулж ирэх хэрэгтэй. Амьдрал дээр тийм юм гардаг.  Хөдөө би аймгийн даргаар ажиллаж байсан. Салбар толгойлоод би бас сайд байсан. Тийм юм гардаг. Тэгтэл түүнийгээ хуульчлаад журам болгохын төлөө ерөөсөө Сангийн яам хөөцөлдөхгүй байгаа юм. Тэгээд төсөв зарцуулсан юм чинь арай нэг толгой авчихгүй байх гэж бодоод  л орж ирж байгаа шүү дээ, та нар. Идчихээгүй юм чинь яахав гээд. Хармаалсан юм байхгүй. Одоо хэрэгтэй юманд нь зарчихсан, за яахав ингээд тэсч суугаад энэ нь өнгөрөөсэй. Тэртэй, тэргүй өнгөрсөн юм гээд та нар тэгж бодоод сууж байгаа. Жилийн жилд ийм л юм болдог.  Бид нар хөдөө ажиллаж байхад, мөн ялгаагүй ингэж гүйлгэх  хэрэгтэй байна гээд, зөвшөөрлөө аваад гүйлгээд ингээд л явдаг. Салбар дээр мөн тийм юм гардаг.  Тэгээд Сангийн яамны нөхдүүд одоо энэ тодотгол ямархуу юм болох юм. Энэ  2012 оны төсөв батлах, намрын чуулганаас өмнө. Тэр Удирдлага санхүүжилтийн хуулийн тодорхой  зүйл заалтуудыг яг, өчигдөр та бүхэн ярьж байлаа. 4-5 ангиллаар хооронд нь гүйлгэхээс өөр арга байдаггүй гэж. Яг тийм юм гардаг. Гэнэтхэн шинэ байшин, өргөтгөл барьчихдаг. Тэгэнгүүт л гэрэл, цахилгаан, дулааны үнэ, зардал багасаад л эхэлдэг.  Хүрэлцэхээ болиод.  Прокурорын нөхдүүд өчигдөр амьдрал ярьж байна билээ. Тэтгэвэрт гарна гээд тооцсон хүн маань бурхан болчихсон. Тэгэхээр яах билээ гээд. Иймэрхүү юм гарцаагүй амьдрал дээр олон дахин шалгагдаад, давтагдсан. Тэгсэн мөртлөө та бүхэн Төсвийн  хууль  зөрчлөө гэдэг бурууг хүлээгээд, чимээгүй суугаад байдаг энэ асуудлаа ойлгомжтойгоор шийдэх, ойлгомжтойгоор томъёолоод орж ирэх хэрэгтэй байдаг гэдгийг гол нь Сангийн яамны нөхдүүдэд хэлэх гээд байгаа юм. Наадах чинь тийм ойлгомжгүй асуудал биш. 
Төлөвлөлтийн асуудлыг үүнтэй уялдуулаад ярьж байгаа юм. Яг яс төлөвлөе. Яг тавьсан тоондоо зардлаа багтаагаад, санхүүжүүлээд явъя гэж.  Түүнд шилжих нь зүйтэй мөртлөө, өнөөдөр арай болоогүй байгаа юм. Бид нар бусад орны туршлага юмыг судлахад тэгдэг л дээ. Одоо ингээд  ийм арга хэмжээ зохион байгуулъя, хамтаръя гэхээр энэ жил танай Монгол Улстай, та бүхэнтэй хамтарч ажиллана гэсэн төсөв бидэнд суугаагүй юм. Тийм учраас одоо дараа жил болгоё гээд, дараа жил нь ярихаар –өө, суучихсан, ажлаа хийе гэдэг. Манайх ийм юм руу арай шилжих болоогүй. Яагаад гэвэл, эдийн засаг хурдацтай өсч байна, бидэнд хийж бүтээж, амжуулах ажлууд их байна.  Тийм учраас энэ дээр Сангийн яам анхаарах ёстой. Пүрэвсүрэн, Мягмардаш дарга та нар энэ дээр анхаарах хэрэгтэй, туршлагатай улсууд байна. Яаж оруулж ирэх юм бэ? энэ дээр л анхаараач гэж хэлэхээр байна. Энэ яриа ирэх жил бас өрнөнө. Дараа жил өрнөнө. Ийм л байгаа юм.
Д.Арвин: Ламбаа сайд аа,  түрүүн бас нэг асуулттай байсан юм. Түүнийг Даваасүрэн гишүүн асууна гэсэн юм,  одоо асуучихъя.
Ц.Даваасүрэн: Бид нар энэ төсвийн хэтрэлттэй холбоотой байнга л ярьдаг. Одбаяр гишүүний хэлээд байгаа үнэн. Тэгээд  хууль үйлчилж байгаа нь их сонин харагдаад байгаа юм. Одончимэд сайд дээр их хатуу үйлчилж байгаа юм. Зардлын зүйл анги хооронд шилжүүллээ, огцор гээд огцруулчихаж байгаа юм. Тэгээд энэ өнөөдрийн аудитын дүгнэлтийг харахаар  хэд хэдэн сайд зардлаа хэтрүүлсэн байгаа юм.  Тэгээд тэр дотор толгой цохисон нь Эрүүл мэндийн сайд байгаад байгаа юм.  Бичиг хэргийн зардлыг ч Эрүүл мэндийн сайд хэтрүүлсэн,  223 сая.  Тээвэр, шатахууны зардлыг ч 205 саяар хэтрүүлсэн. Эд хогшлын зардлыг ч хэтрүүлсэн. Эмийн зардлыг ч хэтрүүлсэн. Урсгал зардлыг ч хэтрүүлсэн. Төлбөр, хураамжийн зардлыг ч хэтрүүлсэн. Ингээд Ламбаа сайд маань манлайлагч болчихсон байгаа юм, төсөв хэтрүүлсэн. Тэгээд зардлуудыг харсан чинь, урсгал зардлаа хэтрүүлсэн ганц сайд болчихсон байгаа юм. Одончимэд гуайн жишгээр авч үзэх юм бол ч өнгөрсөн л дөө. Яагаад гэвэл энэ чинь зардал хэтэрч байна гэдэг чинь зардал хоорондоо шилжсэн байгаа. Энэ яагаад ийм юм болов? 

Би энэ асуудлыг цэг тавих ёстой гэж  гишүүдийн хэлээд байгаатай санал нэг байна. Тэгэхгүй бол жил бүр нэг ийм юм ярьдаг. Жишээлбэл,  яам төлөвлөөд оруулсныг нь Сангийн яам хассанаас үүдэлтэй юу? Аль эсхүл та бүхэн үнэхээр энэ дээр  Одончимэд сайдын асуудлаас хойш Төсвийн хуульд өөрчлөлт  ороогүй. Тэгэхээр ямар нэг сайд жишээлбэл журам гаргаад ч юм уу? ингээд шилжүүлэхийг зохицуулсан байх үндэс байхгүй. Өчигдөр би Төсвийн байнгын хорооны хурал дээр сонсохоор Сангийн сайд журам гаргаад ингээд зөвшөөрөл өгөөд, өөрчилдөг болсон, шилжүүлдэг болчихсоон гээд байна. Хэрвээ л хууль Одончимэд сайдад үйлчилсэн шигээ шилжүүлж болохгүй гэж байгаа бол түүнээс хойш хуульд өөрчлөлт ороогүй, шилжүүлж болохгүй. Тэгэхээр ингэж алаг цоог байдлаар улс төржсөн маягаар хууль үйлчлэх ёсгүй л дээ. Хуулийн үйлчлэл хэвээрээ байгаа байх. Одоо бол харин энэ хуулийн өөрчлөлтийг бид нар ярьж байгаа юм. Сайдаас энэ яагаад ингэж хэтрэв? Төлөвлөлттэй холбоотой юу? үүнийг нэг мөр болгоё гэж. Аль эсхүл та бүхэн үнэхээр үүнийг  хууль зөрчөөд хэтрүүлчихэв үү? 

Хоёрдугаарт, түрүүн би асуусан. Танайхан бас хариулж л байсан. Эх баригч, эмч нарын цалингийн асуудлыг та нэмнэ гээд цалингийн санд нь багтаагаад зохицуулна гэсэн. Энэ чинь  хэрэгжээгүйгээс болоод аймгийн эх барих эмнэлгийн эмч нар их бухимдалтай байна. Энэ асуудал ер нь яаж шийдэгдэж явах юм бэ? нэгдүгээрт, энэ яагаад хэтрүүлэв.

Тэгээд, аудит энэ төсөв хэтрүүлсэн талаараа тодорхой тэр тайлбар, зөвлөмжийг гарга. Ямар ч зөвлөмж гаргаагүй байна.  Ингэж хууль зөрчиж, үүнийг хуулийн зөрчил гэж үзэж байгаа юм уу? зөрчил биш гэж үзэж байгаа юм уу? цаашдаа зардлаа ингэж шилжүүлж, зардал хоорондоо явж болно гэж үзэж байгаа бол үүнийгээ тайлбар гаргаж, зөвлөмж гаргаж оруулж ирээд яв. Тэгвэл түүнээс хойш бид нар зардал хэтрүүллээ, хооронд нь шилжүүллээ гэдэг зүйлээ ярихаа больё.  Уг нь Одончимэд сайдаас хойш  Төсвийн хуульд өөрчлөлт ороогүй байгаа, ямар ч өөрчлөлт ороогүй байгаа. Энэ дээр  би бас Аудит ямар байр суурьтай байгаад байна вэ? зөвлөмж алга, тайлбар алга. Ингээд сайд, аудит хоёроос үүнийг сонсоё.
С.Ламбаа: Би Одончимэд гишүүнтэй холбоотой асуудал энд байхгүй байх гэж бодож байна. Ямар нэгэн төсвийн шилжүүлэг, нэгээс нь нөгөө рүү шилжүүлээд зарцуулсан юм бол байхгүй. Хэтрэх, буурахын тухайд асуудал байлгүй яахав. Жишээлбэл,  эмийн зардал, шатахууны зардал хоёр  Эрүүл мэндийн салбар дээр жил бүр асуудалд ордог. Энэ жилийн хувьд бүр маш хүнд байсан, 2010 оных. Яагаад гэвэл энэ Н1N2-той холбоотой.  Эмнэлэгт  жишээлбэл, томуугийн өвчлөлөөр жилдээ 34 мянган хүн хэвтдэг байсан,  2008 онд.  2009, 2012 онд 480 мянган хүн эмнэлэгт орсон. Зөвхөн үүгээр, ганцхан энэ томуугийн өвчний уршгаар. Энэ бол эмийн зардал, бензин шатахууны зардал хоёрыг үнэхээр идэж өгсөн л дөө. Одоо ч өртэй байгаа шүү дээ, манай яам.  Одоо энэ  2011 оны төсөв гэхэд л өрөнд орж байгаа.  Энэ юунаас болоод байна вэ гэхээр, шатахууны зардал чинь зүгээр дуудлагаар өгчихдөг учраас дунджаар Сангийн яам ерөөсөө л коэффициент нь тэр шүү дээ. Тухайн жилд сумын эмнэлгүүдийн дундаж, дуудлагын тоо, түүнийг харьцуулаад л бензин, шатахууны зардлыг тавьчихдаг. Гэтэл энэ нь  дуудлага бүхэнд явахаас өөр аргагүй шүү дээ.  Тийм учраас манай эрхэм гишүүд үүнийг байнга мэдэж ярьдаг. Тэгэхдээ л бид чадахгүй байгаа юм. Үүнийг чадахгүй байгаа нь юунд байна вэ гэхээр, ерөөсөө л нөгөө урд жилийн гүйцэтгэлтэйгээ харьцуулсан юмаар л Сангийн яам чинь оруулж байгаа төсвийг хяначихаад байна шүү дээ. Тэгээд л ордог. Төсвийн хүрээний мэдэгдэл дээрээ яг ингээд заачихдаг.  Ийм учраас бодит байдал дээрээ маш их хүндрэлтэй байгаа юм. Төсөв хоорондоо  зараад, хэтрээд. Хэтэрснийг нь нэгээс, нөгөө рүү шилжүүлсэн тухай асуудал байхгүй. Үүнийг Санхүү, хөрөнгө оруулалтын газрын дарга Түмэндэмбэрэл, зүйл ангиар нь хүртэл тайлбарлаж ярьж, хэлж болно.
Даваасүрэн гишүүний сүүлийн энэ асууж байгаа нярайн асуудал үнээн. Тэгэхдээ энэ бол Эрүүл мэндийн сайд, би бас эдийн засагч хүнийхээ хувьд эмнэлгийн удирдлагуудыг шахах гэж. Яагаад гэвэл илүү, дутуу маш их орон тоо байдаг. Шалгалт хийсэн юм. Шалгалт хийгээд, тэгээд олдоц нь маш их ховордчихоод байгаа эх баригч эмч, хүүхдийн эмч, сүрьеэгийн эмч, эмгэг судлалын эмч нарын цалинг  50 хүртэл хувиар нэмэгдүүл гэсэн эрх олгосон юм. Эрх олгосны хүчинд  3114 хүнээс  1035 хүний цалинг 5-45 хувиар нэмсэн байгаа, одоо. Манай салбарын хэмжээнд. Энэ бол нэгж, цалингийн фондыг нь нэмэхгүйгээр, тэр л орон тоо бүх юмаа цэгцлээд нэмж байна гэсэн үг. Гэтэл одоо ямар төвөг болоод байна вэ гэхээр, Даваасүрэн гишүүний хэлж байгаа үнэн. Энэ нэг, хоёр, гуравдугаар амаржих, эх нялхсын эрдэм шинжилгээний төв гэсэн энэ төрөлжсөн мэргэжлийн цалин нэм гэсэн ажиллагсдынх нь  80 хувь нь яг энэ төрөлд хамрагдчихаад байгаа юм. Эх нярайн эмч гэдэгтээ, хүүхдийн эмч, нярайн эмч, эх барих эмч гуравтаа  хамрагдчихаад байгаа юм. Тийм учраас эд нар нэмж чадахгүй, нэлээн төвөгтэй байгаа юм. Аймгийн олон эмчтэй газрууд бас чадахгүй байгаа юм. 50 хувиараа нэмж.  5-45 хувь дотор л хэлбэлзээд байгаа юм. Тийм учраас өнгөрсөн онд би Засгийн газарт, Улсын Их Хурал дээр ч гэсэн манай гишүүдээрээ хүртэл санал тавиулаад, энэ эмч нарын мэргэжил дээшлүүлэх чадавхийг бэхжүүлэх төсөл гээд  энэ дээр нь  надад 3,5 тэрбум төгрөгийг тавиад өгөөч гэж хийгээд, нэг санал хураалгаад тэгээд унасан юм. Хэрвээ үүнийг тавьсан байсан бол яг энэ асуудал шийдэгдэх байсан юм. Нөгөө эмч нарынхаа цалинг нэмэгдүүлээд. Тийм учраас одоо  2012 оны төсөвт яг энэ чигээр нь оруулаад явж байгаа юм. Өөрөөр хэлбэл чадавхи нэмэгдүүлэх гэдгээр.
Ч.Раднаа: Эрүүл мэндийн сайдын төсвийн багц, урсгал зардал нь  1,6 тэрбумаар хэтэрсний гол шалтгаан бол  2010 оны эхний улиралд дэгдсэн ханиад, томууны дэгдэлтийн үеэр  хэвтэн эмчлүүлэгчид, тэгээд мөн  эмч сувилагч, асрагч нарыг бас гаднаас нэмж авч ажиллуулсан юм билээ. Тэгээд 2 тэрбум төгрөгөөр хэтэрсэн. Үүнийг Нийгмийн даатгалын сан бол үүнийг  оны сүүлчээр 11 сард тодотгол хийж оруулсан. Ламбаа сайд бас бичиг тоотоо өгсөн байдаг юм билээ. Хэрэг эрхлэх газар, Сангийн яаманд.  Үүнийг ингээд оруулчих юм бол миний төсөв хэтэрснээ, миний төсвийг цуг тодотгол хийж өгөөч гэсэн. Тэгээд Ламбаа сайдын тэр бичгээр тодотгол яаж тэр дор нь амархан хийхэв? Тэгээд  тэр хэмжээгээр урсгал зардал нь  хэтрээд гарчихсан байгаа юм. 
Ц.Даваасүрэн: Тэгэхээр яах ёстой юм бэ? 

С.Ламбаа: Энэ дээр би бас тайлбар өгье.  Би бас Раднаа  даргад ч бичиг өгсөн. Ер нь энэ Н1-тэй холбогдуулаад 3 тэрбум төгрөгийн тодотголыг хийх шаардлагатай байна гэсэн асуудлыг тавьсан. Хэрэг эрхлэх газарт ч тавьсан, Засгийн газар дээр энэ асуудлыг шийдэхгүй ээ, Улсын Их Хурал нэгэнт төсөв батлаад өгчихсөн гэсэн учраас. Тэгэнгүүт нь би тэгээд орхичихсон. Өөрөөр хэлбэл авлагатай үлдэх байсан л даа.  Үүнийг Нийгмийн даатгалын үндэсний зөвлөл шийдвэр гаргаад,  манай Засгийн газрын шийдвэр  гараагүй байхад, Нийгмийн даатгалын үндэсний зөвлөл шийдвэрээ гаргаад,  2,5 тэрбум төгрөгийг бүр он дуусах гэж байхад, 11 сарын 25-нд эмнэлгүүдэд хийсэн. Яг энэ зөрүү нь манай дээр 1,6 тэрбумын илүүдэл болж гарч ирсэн. Илүү зарцуулсан болж гарч ирсэн. Энэ бол миний төсөв дээр угаасаа огт байхгүй. Би зарлага, орлогын тухайд бол харин яг өөрөө мэргэжлийн хүний хувьд юу гэж үзэж байгаа вэ гэхээр, энэ бол даатгалын сан нь хэтрээгүй тохиолдолд  манай дээр ч гэсэн ямар нэгэн илүүдэл гарахгүй. Эдний дээрээ ч гэсэн илүүдэл гарахгүй л байсан байхгүй юу? тийм учраас  энэ бол нэг их  манайд төсөв хэтэрчихээд байгаа юм бол байхгүй. Нэгэнтээ л даатгалын сан дээр мөнгө нь байж байгаа учраас, нэгэнт Н1-д гарсан тэр эмийн болон бүх зардлууд нь маш их хэрэгцээтэй болчихсон тохиолдолд санхүүжилт хийхээс өөр аргагүй болсон учраас Нийгмийн даатгалын үндэсний зөвлөл санхүүжилтээ хийсэн гэж ингэж ойлгож байгаа.
Ц.Даваасүрэн: Энэ дээр ийм юм болчихоод байгаа юм.  Н1 вирусын дараа тодотгол хийсэн. Тийм учраас энэ дээр тодотголоор зохицуулах бүрэн боломж байсан. Яг зардал ямар зүйл ангиар хэтэрсэн бэ гэдгийг би тодорхой хэлээд байна шүү дээ. Эд хогшлын зардал жишээлбэл хэтэрсэн.  Бичиг хэргийн зардал хэтэрсэн, эмнээс өөр юм яриад байна шүү дээ. Бүх зардлаа та нар хэтрүүлсэн байна.  Тэгэхдээ энэ эд хогшил, бичиг хэрэг, энэ өвчлөлөөс өөр юмыг яриад байна шүү дээ, би. Хэтэрсэн байна.  Тэгээд зарим зардлууд хэмнэгдсэн байгаа юм. Тэгэхээр мөнгө орсон байгаа. Гэтэл тэр чинь хэмнэгдсэн юмыг л аваад хэрэглэчихэж байгаа учраас зардал хооронд шилжигджээ гэж ингэж ойлгогдохоор болчихож байгаа юм. Харин  1,6 тэрбум төгрөгийг яагаад илүү зарцуулагдах боломжийг Сангийн яам олгосон бэ? 1.6 тэрбум төгрөг орж, яагаад ямар шийдвэрээр энэ мөнгө  гарчихав? Гэтэл эдний чинь  урсгал зардал 2,7 байх ёстой, одоо гүйцэтгэлээрээ  2.9, 1.6-аар хэтэрсэн. Тодотголоос өмнө тэр өвчлөл, Н1-вирусын тухай асуудал явагдсан. Үүнийг зохицуулж болох байсан. Гэтэл яахаараа эд хогшил, бичиг хэрэглэлийн зардлыг хэтрээд байхад та нар энэ дээр хяналт тавьж чадсангүй вэ? төлбөр, хураамжийн зардал нь хэтрээд байхад. 
С.Ламбаа: Түмэндэмбэрэл хэтрэлт дээр тайлбар өгье.

Н.Түмэндэмбэрэл: Энэ өвчлөөд эхлэнгүүт зөвхөн эмийн зардал ч байдаг юм уу? нэмэгдээд, бусад зардал нэмэгдэхгүй байх ёсгүй  л дээ. Энд яагаад нэмэгдэж байна вэ гэвэл, дагаад бид нэмж, ор дэлгээд, баахан оюутнуудыг дайчилж авсан. Үүнтэй холбоотой цалингийн зардал нэмэгдэж байгаа юм. Тэгээд нөгөө өвчний түүх, янз бүрийн юмыг бичнэ, үүнтэй холбоотой бичиг хэргийн зардал нэмэгдэж байгаа гэх мэтчилэн зардлууд, бичиг хэрэгсэл, цагаан хэрэглэлийн зардал гээд иймэрхүү, иймэрхүү зардлууд нэмэгдсэн л дээ. Тавилга, эд хогшилтой холбоотой  зардлууд байна. Энэ ор дэлгэж  барьсантай холбоотой худалдан авалт хийгдсэн байгаа. 

Ц.Даваасүрэн: Эд хогшил чинь тоног төхөөрөмжөөрөө явах ёстой.

Н.Түмэндэмбэрэл: Тусдаа байдаг юм, Даваасүрэн дарга аа. Яг эд хогшил гээд тэгээд тэнд нь эмнэлгийн ор гээд жаахан юмнууд байдаг юм.

Ц.Даваасүрэн: Арвин гишүүн ээ, яараад хэрэггүй. Бид нар хэрвээ төсвийн гүйцэтгэлийг хэлэлцье гэж байгаа бол  хэлэлцсэн шиг л хэлэлцэх хэрэгтэй. Түүнээс зүгээр ингээд ороод гаръя гэсэн бол энд заавал хурал хийж яадаг юм бэ? тэгээд л оруулаад гаргаад явах хэрэгтэй. Хэрвээ одоо ингээд ном журмаар нь хэлэлцээд, төсвийн гүйцэтгэлийг батлах ёстой гэж үзэж байгаа бол  тайлбар гаргуулъя л даа. Үүнийг ер нь яах ёстой юм бэ? энэ зардлыг хэтрүүлчихээд байгааг. 
Д.Арвин: Бид нар дэгийн хууль зөрчигдөөд байна. Нэмэлт асуулт тодорхой хэмжээний минут, хугацаатай учраас. Энэ асуудлыг авч үзье гэвэл дахиад Байнгын хорооны бусад асуудлын хүрээнд энэ асуудлыг дахиад авч үзэх хэрэгтэй.

Ц.Даваасүрэн: Энэ зөвлөмж, тайлбарыг аудитаар гаргуулаад нэг мөр шийдье л дээ. Ер нь ингээд зардлынхаа зүйл ангийг хэтрүүлээд байж болно гэж байгаа бол. Болно гэдгийг болгочихоод, бид нар ийм юм ярихаа болих хэрэгтэй. Би хэлээд байна шүү дээ, зардлын зүйл  анги хэтрүүлэх тухай асуудал, Одончимэд гишүүнээс хойш хуульд ямар ч өөрчлөлт орсонгүй ээ. Гэтэл өнөөдөр яагаад өөр болчихов? 

Д.Нямхүү: Би тодотгол хэлмээр байна. Юу вэ гэхээр, Нийгмийн даатгалын үндэсний зөвлөлийн даргын хувьд Нийгмийн даатгалын үндэсний зөвлөл дур мэдээд, шийдвэр гаргаад баахан мөнгө зарцуулчихсан юм шиг ярьж байна л даа. Энэ ямар учиртай юм байсан бэ гэвэл, нийгмийн даатгалын сангууд дээр  3,2 тэрбум төгрөгийн хэмнэлт гарсан.  Гэтэл Нийгмийн даатгалын тухай хуулийн 9.4-өөр бол энэ иргэний эрүүл мэндийн даатгалын 9.4-өөр бол ингэж хэмнэгдсэн үлдэгдлийг Нийгмийн даатгалын үндэсний зөвлөл өөрчлөөд, хүн амд үзүүлэх, чанарыг сайжруулах хүрээн дотроо зарцуулж болно гээд заачихсан байдаг. Гэтэл юу гарсан бэ гэвэл Н1N1 вирусын халдвараас болоод нийслэлд Эрүүл мэндийн сайдын тушаалаар 350 ор, нийслэлийн Эрүүл мэндийн газрын даргын тушаалаар 425 орыг нэмэгдүүлсэн. Эрүүл мэндийн даатгалын салбар зөвлөлийн шийдвэрээр эмийн үнийн хөнгөлөлтийг 30-35 хувь нэмэгдүүлсэн. Ингээд 2,5 тэрбум  төгрөг бид дур мэдэж зарцуулаагүй, эмнэлгүүдээс тухайн үедээ онцгой байдал үүсээд, үүнээс болоод Эрүүл мэндийн сайдын тушаалаар нэмэгдсэн энэ их орны төлбөр нэхэгдээд, бүгдээрээ ирснийг бид зохицуулалт хийгээд, хуулийнхаа хүрээн дотор, өөрсдийнхөө хэмнэгдсэн үлдэгдлээс 2,5 тэрбумыг нь зарцуулах шийдвэр гаргасан. 
Харин Эрүүл мэндийн яам өөрөө сайдынхаа багцад тодотгол хийх ёстой байсан. Үүнийгээ хийгээгүй асуудлаа өнөөдөр Нийгмийн даатгалын үндэсний зөвлөл рүү чихэж болохгүй ээ. Ингэж худлаа тайлбар хийж болохгүй шүү.

Х.Бадамсүрэн: Баярлалаа.  Хэдэн санал хэлье. Цаашид бид юунд илүү анхаарвал зохих вэ гэдэг талаар санал байна.  Өнөөдөр бидний асуудал хэлэлцэж байгаа энэ З салбар, З яам бол их ач холбогдолтой. Ер нь улс орноо жигд хөгжүүлэх, ард иргэддээ адил тэгш хандах талд  бид илүү анхаарах шаардлага зүй ёсоор байна. Нийслэлийн асуудлыг бид олон талаас нь ярьдаг. Яагаад нийслэлд олон асуудал хуримтлагдав? Энэ бөглөрөл, тагларал бий болов? Хүн ам хэт өсчихөв? Ачааллаа дийлэхээ байчихав гэдэг юмны чинь үндэс нь миний ойлгож байгаагаар манай Монгол төрөөс хөдөөд чиглэсэн бодлого, сүүлийн 20-иод жилд учир дутагдалтай байжээ гэдэг дээр бид анхаарах ёстой байна. 
Тийм учраас нэгдүгээрт,  бид олон жил яригдаж байгаа асуудлыг цэгцлээч гэж хүсч байна. Энд Эрүүл мэндийн салбарт ч хамаатай, Боловсролын салбарт ч хамаатай ийм асуудал. Хүн ам цөөтэй аймаг, сум, ялангуяа сумдын хувьд  үнэхээр байдал хэцүү байна. Тийм учраас энэ асуудлаа бид бодохгүй бол энд яриад байгаа юмны чинь эсрэг болчихоод байна. Тэнд  хүн цөөтэй, сургуульд нь хүүхэд цөөтэй тэгээд түүнийгээ дагаад зардал нь бага. Тэнд үнэхээр хөдөө нутгийн ард иргэдийн хүсч байгаа боловсролын асуудал шийдэгдэхгүй байна. Эрүүл мэндийн үйлчилгээ хүрэхгүй байна. Ийм учраас энд манай яамдынхан  ерөөсөө энэ санхүүжилтийг тооцдог арга аргачлалаа та нар эргэж хараач ээ. Улс орны онцлог гэж нэг юм байна шүү дээ, энэ асуудал.

Тэгж байж бид энэ санхүүгийн зөв механизмыг бүрдүүлэхгүй бол цаашид байдал улам  хүндрэх нь ээ гэдгийг хэлмээр байна. Энэ бол эмнэлэгт ч холбоотой, сургуульд ч холбоотой ийм асуудал. 

Хоёрдугаарт нь, түрүүн гишүүд ярилаа. Тэтгэврийн зөрүү гээд яриад л байдаг, яриад л байдаг. Үүнийгээ хэдүүлээ шийдье. Үнэхээр холбогдох яамдууд саналаа оруулж ирээд, тэгээд Улсын Их Хурал хэлэлцсэн шиг хэлэлцээд, шийдэх хэрэгтэй. Тэр байтугай л мөнгийг гаргаж байна.  1,5 саятай холбоотой асуудал. Тэгээд энэ хэдэн ахмадуудын асуудлыг Улсын Их Хурал, Засгийн газар дамжаад яриад байдаг, энэ чинь хөөрхий хэдэн ахмадууд, тэр тусмаа хийж бүтээсэн, тэгж ярих юм бол гол бүтээн байгуулалтад оролцож байсан улсууд. Тэгээд тэд нарыгаа яриад л байдаг, хуураад л байдаг. Тэгээд тэр чинь он жил, нас, их хөөрхийлөлтэй юм сүүлийн үед ярьж байна. Энд мөн ялгаагүй, цэргийн албан хаагчдын тэтгэврийн асуудал.  Үүнийг нэг мөр болгож, одоо энэ хаврын чуулганаар амжуулаад, асуудал танай яаман дээр бүгд байгаа шүү дээ. Энэ асуудлаа нэг мөр болгочихмоор ийм асуудал байна гэдгийг хэлмээр байна.
Хөдөөд чиглэсэн бодлого гэдэг юмандаа онцгой анхаарахгүй бол байдал амаргүй байна шүү дээ. Хамгийн сүүлд нь, Монгол Улс шинжлэх ухааныхаа асуудалд хэзээ нэг анхаарах болох вэ? би ойлгохдоо шинжлэх ухааны асуудал бол зөвхөн Боловсрол, соёл, шинжлэх ухааны яамны асуудал  салбар бүр анхаарах ёстой. Ингээд одоо бол бид ямар ч байсан шинжлэх ухаанаа дээдэлсэн, ийм л хөгжил дэвшил рүү явах ёстой.  Үүний ололт амжилтад тулгуурлах ёстой. Ингэж байж улс орон хөгждөгийг чинь бол дэлхий ертөнц харуулаад байна шүү дээ. Тийм учраас энэ асуудлаа  2012 оны асуудал  яригдахад арай нэг өөр зарчмаар, арай нэг өөр бодлогоор, арай нэг өөр сэтгэлгээгээр хандаач ээ  гэж  яамдуудынхаа удирдлагуудад, салбаруудынхаа удирдлагуудад хүсч байна. Баярлалаа. 

Д.Дондог:  Баярлалаа. Би 2-З санал хэлье. Гишүүдийн хэлж байгааг, манай яамдынхан ингэж ойлгооч гэж хэлэх  байна.  Зөвхөн Бадамсүрэн, Алтай, Дондог ч юм уу хэлж байгаа юм бишээ. Цаана нь манай Монголын ард иргэд, ялангуяа энэ тойргуудад нь байгаа иргэд, хөдөө орон нутгийнхан ийм санал тавиад байгаа юм байна шүү, байнга тавиад байна. Энэ нь олигтой шийдэгдэхгүй байгаа юм гэдэг талаас нь ойлгооч ээ. Түүнээс Даваасүрэн гишүүн өөрийнхөө хувийн юмыг юм уу? бодсон санаснаа зүгээр л энэ телевиз, радио хараад ярих гээд байгаа юм биш шүү дээ. Тэр утгаар нь сайн ойлгооч гэж эхэнд нь хэлмээр байна.
Яагаад гэвэл,  бид нарын явж байхад төсөв, төлөвлөгөө батлагдсаны дараагаар нэг цэцэрлэг дээр очихоор шал нь цөмөрчихсөн байх юм. Мөөгөнцөр үүсчихсэн байх юм. Сургууль, цэцэрлэг дээр борооны ус гоожиж байх юм. Эмнэлэг ялгаагүй, соёлын төв ялгаагүй.  Тэгээд л үүнийг жаахан янзлуулаад өгөөч гэдэг, яамдын багцад мөнгө байгаад байдаг, шийддэггүй.  Тэгээд тэр нь явсаар байгаад их засвар болж хувирдаг. Илүү зардал болж хувираад байдаг юм. Бага, бага дээр нь шийдэхгүй болохоор. Ийм юмыг цаг тухайд нь авч байгаач гэж нэгдүгээрт хэлмээр байна. 

Хоёрдугаарт, жишээ нь, Төв аймгийн Батсүмбэр, Жаргалант, Борнуур гээд дандаа 6-8 мянган хүн ам амьдардаг. Борнуурын эмнэлэг дээр   мэргэжлийн хяналтын байгууллага очоод акт тавьчихсан, эмнэлэг байхгүй гэсэн үг. Батсүмбэр, Жаргалант хоёр дотуур байрных нь хүүхдийн тоо давчихсан, гал тогоонууд байхгүй, өчнөөн жил явж байгаа.  Заавал түүнийг бид нараар хэлүүлж байж, мөнгө тавиулахгүйгээр, жил жилд нь мөнгийг нь тавиад шийдээд байж болдоггүй юм уу? үүнийг нэг анхаараач. Гал тогоо байхгүй, тэгээд элдэв янзын өвчин гарвал яах юм бэ? энэ хүнсний аюулгүй байдал чинь айхтар л байна шүү дээ. Германд өвчин гараад яаж байгаа билээ, бүгдээрээ мэдэж л байна. Үүнийг нэг бодооч ээ. Бид нар энэ оны хувьд санал хүргүүлсэн байгаа, ирэх оны юман дээр анхаарч гээд. Ер нь урьд нь ийм сургуулиуд, ганцхан энэ гурвыг хэлж байгаа юм биш, Монгол Улсын хэмжээнд байж л байгаа шүү дээ. Ээлж дараатай энэ арга хэмжээгий нь аваад байгаач ээ гэж хэлмээр байна. 
Нийгмийн хамгааллын салбарын юман дээр ерөөсөө асуудал шийдэгдэхгүй юмаа. Бид нар асуулт тавих юм, хүсэлт тавих юм. Гэтэл энд чинь зөндөө мөнгө хэмнэгддэг юм байна. Батлагдсан төсөв чинь та нар л зөв оруулж ирдэг бол хэмнэгдэх ч ёс байхгүй, хэтрэх ч ёс байхгүй шүү дээ. Тэгээд яагаад тэрбум, тэрбумаараа хэмнэгдээд байгаа хэрнээ, энэ амьдралд үүсчихээд байгаа юмнуудыг нь шийдэж болохгүй байгаа юм бэ? нэгдүгээрт, үүнийг анхаараач. Хоёрдугаарт, тэтгэврийн зөрүүний юмыг яам нэг бодож оруулж ирээч. Гуравдугаарт, Эрүүл мэндийн салбар дээр, Ламбаа сайд ч өөрөө зөвшөөрч байна. Би ч түрүүн хэлсэн. Яг амьдрал дээр бүх зардал чинь хэтэрнэ. Одоо энд ингэж байна. Сумдын эмнэлгүүдийн зардал хэтэрсэн гэж. Хэтрэхээс өөр арга байхгүй, хүрэхгүй байгаа юм чинь. Одоо хэтэрчихээд байгаа хэрнээ дахиад хүрэхгүй байгаа юм. Би түрүүн хэллээ шүү дээ, эмийн зардал хүрэхгүй байна. Бензин, шатахууны зардал хүрэхгүй байна. Тэр ариутгал, цэвэрлэгээний бодисын зардал огт байхгүй. Нэр томъёогоороо  байхгүй болохоор тэр төсвийг хэрэгжүүлж байгаа анхан шатны нэгжийн захирагч чинь ерөөсөө тэр мөнгөө гаргахгүй л байгаа юм.  Эсхүл статьяаг нь бий болгож өгөөд, дотор нь дэд хийдэг юм уу? тэр ойлголтоо зөв өгөх хэрэгтэй байна.

Гуравдугаарт, авто зам нэмж баригдаж байгаатай  холбогдуулаад, эмнэлгийн шалгуураар түвшин тогтоох ёстой. А зэрэглэлийн гээд. Түүнийг нь хийж өгөхгүйгээс чинь болоод авто зам дээр аваар их гарч байгаа. Үүнийг дагаад түргэний машины дуудлага, цагдаагийн дуудлага хоёр байнга нэмэгдэж байгаа. Мөн ялгаагүй сумдын цагдаагийн хэсгүүд дээр  бас  мөнгө нь хүрэхгүй. Бид нарыг хүртэл дайчлах гэж оролдож байна. Машинаар чинь нэг юманд явчихаад ирье, энд нэг юм гарчихсан гээд. Ийм л хэмжээнд амьдрал, ажил явж байгаа шүү дээ. Отор нүүдэл хийгээд, бас нөгөө эмнэлгийн дуудлага хүрэхээ байчихсан. Үүнийг салбарын яам нь ч, манай Сангийн яам ч гэсэн бас жаахан анхаараач. Одоо би энэ жилийн төсвийг хийхэд юу анхаараач гэж хэлэх гэж байна вэ гэхээр, үүний дараа ч юм уу? та нар хоорондоо уулзалдаач. Энэ гишүүдийн хэлээд байгаа ийм зардлуудыг, том хөрөнгө оруулалт бол явж байнаа, явж байна. Яг төрийн үйлчилгээтэй холбоотой зардлууд чинь дутаж эхлээд байна. Үүнийг сайжруулах талд заавал өмнөх оны гүйцэтгэлээр гэхгүйгээр Сангийн яам  жаахан анхаарч, тэнүүхэн тавьж өгч, тэр нь тэгээд Сангийн яам хасчихсан юм, Их Хурал хасчихсан юм гэж,  элдэв дээдийн яриа болохооргүй нэмэгдүүлээд, янзлаад өгөөч гэж хэлэх гэж байна, Сангийн яаманд.
Гуравдугаарт нь, Аудитын байгууллага энэ дутаад байгаа, хэтрээд байгаа юман дээр нь дүгнэлт гаргаач ээ. Яг юунаас болоод дутаад байгаа юм бэ? юунаас болоод хэтрэд байгаа юм бэ? үнэхээр тэгж хэтрээд байгаа юм бол буруу төлөвлөөд байгаа юм байна. Түүнийг нь бид нар буруу батлаад байгаа юм байна, хэтрээд байгаа хэсгийг хасаад, дутаад байгаа дээр нь тавиад өг л дөө. Хэрвээ яг номоороо яваад байгаа бол. Ийм юмнууд дээр энэ хэлэлцүүлгээсээ санаа аваад ирэх оны  төсөв дээр саяны энэ хэлээд байгаа юмнууд дээр төрийн үйлчилгээг хэвийн жигд байлгах талаас нь анхаараач ээ, тал талаасаа анхааръя гэсэн саналтай байна.

Би нэг юм орхисон байна. Гэрийн юмыг би түрүүнд хэлчихсэн.  Хавсраад  ингээд хаячихаар чинь проблем улам л нэмэгдээд явна шүү дээ. Тэгэхээр зэрэг ямар нэг хэмжээгээр шийдэлтэй байхгүй бол бас болохгүй шүү дээ.

Д.Арвин: Баярлалаа. Би нэг санал хэлье. Боловсрол, Эрүүл мэнд, Сангийн яамны нөхдүүд сууж байна. Би та нарт нэг зүйл хэлье. Сүүлийн  10 жилд маш их дутагдал байгаа. Манай хамгийн бодит салбар болсон эрүүл мэнд, боловсролын анхан шатны сумдуудын төсвийг тэр орон нутагт байгаа эрүүл мэнд, боловсролын дарга  нар эхлээд л хасдаг.  Тэгээд өнөөдөр энэ хэмнэлт, зардал хэтрүүлсэн гэдэг чинь ерөөсөө үүнтэй л холбоотой. Юу вэ гэхээр, шатахууныг нь өгдөггүй, анхан шатанд. Эрүүл мэнд, боловсролын аймгуудад байгаа хүмүүст нь дээрээс нь чиглэл өгчихдөг юм билээ. Яагаад гэвэл, үүнийг та нар хэтрүүлэв? Яг энэ мөнгөнд нь багтаагаад ирээрэй гээд нөгөөдүүлээ аваачаад дарамталчихдаг. Цаана нь сумынхаа, сургууль, эмнэлгүүдэд томилолтын мөнгө гэж бүр байхгүй.  Та нар арай хэтэрхий. Бид хэддүгээр зуунд явж байгаа юм бэ? үүнийг чинь тэгээд, ер нь тэгж ярих юм бол та нартай хариуцлага тооцох юм байгаа шүү. Анхан шатныхаа орон нутгийн дарга нарт бүр эд хогшил нь байхгүй, томилолт нь байхгүй, ариутгалын бодис нь байхгүй, шатахуун нь байхгүй, ийм төсвийг та нар яг орон нутагт байгаа  доод дарга нараараа батлуулдаг шүү дээ, хүчээр. Сумдын эмч нар, дарга нар тэгээд дээшээ тэнгэр хол, доошоо газар хатуу гэгчээр та нарын үгээр цалин авдаг болохоор яг ингээд юм батлуулдаг. Тэнд чинь хүн амын өөдрөг үзэл гэж алгаа.  Би та нараас хүсье. Ирэх жилийн төсөвт би үүнийг тавиулахын төлөө манай Байнгын хороо ч бас өнгөрсөн жил ажилласан, тэгэхдээ бас чадаагүй юм байгаа. 
Бүх орон нутагт байгаа энэ боловсрол, эрүүл мэндийн газрын дарга нарт албан ёсоор  Байнгын хорооноос бичиг явуулна, одоо ингэх цаг болсон. Та нар энэ жил бүх бодит байгаа зүйлүүдээ бичээд, дээшээ төсвөө явуул. Түрүүн Ламбаа сайдын үгэнд гарсан. Өнгөрсөн жилийнхээ төсвөөс битгий хэтрүүлээ, энд нь тохируулаад анхан шатанд нь юмыг баталчихдаг. Тэгээд ийм амьдралгүй. Тэгэхэд бид нар дээд түвшиндээ яаж амьдардаг вэ? яг үнэнээ хэлэхэд бид нар Их Хурлын гишүүд дуртай цагтаа  гадаад явдаг. Та нар ч гэсэн юу эдэлж, хэрэглэж, яаж явдгийг бид нар мэднэ шүү дээ. Анхан шатны болон энэ ард түмнээ бодох ийм юм руу хэзээ орох юм бэ?   Та нарт итгэдэг,тэгэхдээ та нар  ард түмнийхээ амьдрал, орон нутагт очихоор бүх хүмүүсийн сэтгэл санаа дээрээсээ эхлээд доошоо хүртэл бүгд хүнд байдаг. Тэгээд бид нар мэдээд л, эвлэрээд л яваад байгаа. Үүнийг чинь яахав дээ гээд тэвчээд л яваад байгаа. Одоо энэ удаа бүгдээрээ хөрөнгө мөнгөтэй болоод ирлээ гээд байна. Өчнөөн Оюутолгой, Таван толгойгоос  мөнгө төгрөг орно гээд байсан бол одоо та  нар оюуны, эрүүл мэндийн салбарын хэдэн юмнуудыг зохицуул л даа. Энэ жилийн төсвөөс эхлүүлээд, Пүрэвсүрэн дарга, энэ Ариунсанаа, Сангийн яам битгий тэгж байгаад бай. Яг зардалд нь тохируулаад нэг удаа төсөв хийж үз л дээ. Энэ чинь бүр аль дээр үеэс л явсан юм байгаа шүү. Тэгээд бид тэвчээд л байгаа, энэ дээр нэг тохирмоор байна.

Хоёрдугаарт, энэ Боловсролын яам.  Их Хурлын гишүүд нэг хүрч ирээд санал хураалгадаг, тэгээд сүүлд нь бид нарыг лобби явууллаа гээд байдаг. Та нар музей барих, түүх, дурсгалыг хамгаалах талаар юу ч хийхгүй байгаа. Тийм бодлогын юм ч орж ирэхгүй байгаа. Та нар харин дүрслэх урлагийнхаа музейг хар. Подвальд нь Монголын бүх дурсгал хэвтэж байна, ард түмэн чинь үзэж чадахгүй байна. Тэгээд эцэст нь яалгах гээд байгаа юм бэ? та нар. Хаашаа явуулах гээд байгаа юм бэ? тэгээд Дүрслэх урлагийн музейд нэг ч  хөрөнгө оруулалт өгөөгүй. Тэгээд энд тэндээс захирлууд чинь гуйгаад нэг мөнгө олоод, нүдийг нь хуураад, гадна талаас нь өгч байна шүү дээ. Ингэж Монгол Улсын урлаг соёл мөхөх ёсгүй шүү дээ. Богдын музейн байгааг хар. Хүн дагаж очиход бүр ичмээр. Төсөв байхгүй, тэгээд бид нарыг баталдаггүй юм шиг ярьдаг. Өнөөдөр ажил хийж байгаа та нар юу хийж байгаа юм бэ?  хамаг археологийн дурсгал чинь өнөөдөр контейнерт, зарим нь хийх савгүй гээд гадаадад авч яваад үзүүлж байгаа. Ийм байдлаар монголын дурсгал, соёл, сав баглаа, боодлоосоо байхгүй болж байна. хэн ч үзэж чадахгүй ийм үзмэр болж байна. Энэ бол манай төрд байгаа  бидний оюуны боловсрол ямар байна, хүмүүжил ямар байна вэ? улс орондоо яаж хандаж байгааг та нараар ингэж дүгнэж байгаа шүү. Би  хамтарсан Засгийн газар гээд тэвчээд өнөөдрийг хүртэл байгаа. Үнэхээрийн боловсрол байхгүй,  сайхан зангиа зүүсэн боловсролтой сайд нар. Цаанаа өөрсдийнхөө л  юмыг хийх болохоос биш, улс орны ирээдүй болсон оюуны дурсгалыг хүндлэх талаас нэг ширхэг ч юм хийхгүй.  Сая Хүннү-гийн хамгийн сүүлийн үеийн булшийг тэр чигээр нь  шууд Солонгос Улсад  онгоцоор аваачиж янзлаад, тэнд очиж үзэж байгаа сайд ч байхгүй, археологийн захирал ч байхгүй.  Хоёр орны  экспепицийн захирал тэр юмнуудыг аваад шууд Солонгост ачиж явуулаад, тэнд засуулаад наашаа авчирч байгаа. Үнэн ч ирж байгаа юм уу? худлаа ч ирж байна уу? Монголын түүхэнд маш том дайн явуулж байгаа шүү. Ийм учраас одоогийн удирдлагуудад анхааруулъя. Миний ярьсан зүйлүүдийг эргээд хянаарай, би удахгүй энэ талаар  Байнгын хорооны шалгалтуудыг өөрөө ахалж байж, оруулна. Хэрэв энэ дээр ийм байдалтай, миний ярьсан юм үнэн байвал би харин хатуу тэмцэнэ шүү гэдгийг хэлмээр байна.
Нийгмийн хамгааллын талаар ч гэсэн бид өнөөдөр Улсын Их Хурал бодох цаг болсон байна. Бид халамжийг үнэхээр хавтгайруулж баталж байна. Бид нар түрүүн ч хэлсэн. Манай Ардчилсан нам, Хувьсгалт намаараа хуваагдаад, ард түмэндээ таалагдах гэж бид нар улс орны хөрөнгө мөнгийг  ингэдгээ болих хэрэгтэй. Бид нар ядуу хүүхдүүдэд хүүхдийн мөнгийг өгөх ёстой гэдэг. Тэгэхэд хавтгайруулж өгснөөс болоод өнөөдөр хамаг улс орны хөрөнгө мөнгө зүгээр энд бодлогогүйгээр байж байна. Хүний хөгжлийн мөнгийг ч гэсэн  бид нар авахгүй байгаа шүү дээ, амьдрал дээр. Хаанаас ч очиж авах юм бэ? авах ч зав алга. Ингээд хавтгайруулснаас болоод өнөөдөр  40 хэдэн тэрбум өнөөдөр энд үлдэж байгаа. Авахгүй улсууд маш их олон байгаа.  Түүнийг хүчээр бид нар Их Хурал, ард түмэнд таалагдах гэж, ард түмнийг ялгаж, салгаж байна гэж  худлаа заалт дандаа оруулж ирж байдаг. Би Ардчилсан намын бүлгийнхэнд үүнийг анхааруулах хэрэгтэй байна. Энэ 46 тэрбумыг  өнөөдөр хэмнэсэн мөнгө байгаа шүү дээ. Үүнийг бид нар зөв зүйтэй зарцуулах ёстой. Ийм учраас одоо тэр Хөдөлмөр эрхлэлтийн хууль, Халамжийн хууль гарахдаа бид энэ хавтгайруулах явдлыг  тас зогсооё. Өгдөг хүндээ л мөнгөө өгье. Үлдсэн мөнгийг Эрүүл мэндийнхээ тоног төхөөрөмжид бид нар зарцуулъя. Өнгөрсөн жил Эрүүл мэндийн яам бол сайн төсөв оруулж ирсэн. Бид нар нүүрэн дээр чинь хасаад, дийлээгүй, би Байнгын хорооны дарга хийж байсны хувьд. Бүх сумдад бид нар 44 тэрбум төгрөгийн тоног төхөөрөмжийг нь батлаад өгчихсөн бол өнөөдөр анхан шатанд хүмүүсүүд чинь өнөөдөр Улаанбаатар хот, цаашдаа Хөх хот гэж явуулах ямар хэрэг байгаа юм бэ?  Тэр юмыг нь батлаад өгчихсөн бол тэндээ шинжилгээгээ хийгээд, тэнд оношлогоогоо хийлгэж байгаа шүү дээ. Бид өөрсдөө Байнгын хороон дээр ирсэн юмыг Засгийн газартай нийлж байгаад хоёр бүлэг ярьж байгаад шууд хасаад л өгчихөж байгаа шүү дээ. Өнөөдөр бид энд их олон юм ярьдаг. Болохгүй байна, бүтэхгүй байна. Бүх юмыг өөрсдөө бид дүгнэлт хийж, ирэх жилийн төсвөөс эхлээд энэ хамгийн бодит салбар, нийгмийн хамгааллын салбар, энэ эрүүл мэндийн салбар, боловсролын салбараас гарч байгаа төсөв дээр бүр байнгын анхаарал тавьж, бүгдээрээ батлуулъя. Ингэхгүйгээс болж, төсөв хэтрэхгүй яах юм бэ? сумын эмч өнөөдөр бензингүй байна. Бензиний мөнгөгүй явж байна. Бид өнөөдөр тэгээд төсөв   хэтэрлээ гээд. 
Хоёрдугаарт, Нийгмийн хамгааллын сайд, Хүүхдийн асрамжийн төвүүддээ эргээд анхаарал тавь. Өнөөдөр  40 хэдэн хүүхдийн асрамжийн төвд Монголын үр хүүхдүүдээ гудамжинд гаргачихсан. Тэгээд тэр хүүхдүүдийг бид нар өнөөдөр асрамжийн төвд өнөөдөр байрлуулсан байгаа. Тэд нар ямар түвшинд амьдарч байгаа нь хүнд байгаа. Энэ дээр санаа тавьж байгаа юм байхгүй. Нийгмийн хамгаалал, хөдөлмөрийн яам олон жилийн турш бодлогоор асрамжийг маш их дэмжиж явж байгаа шүү. Хүүхдүүд асрамжид бойжих ёсгүй. Асрамж гэдэг чинь ахмадууд байдаг болохоос биш, хүүхдүүд байдаггүй. Хүүхдүүдийг гэр бүлд нь буцаах,  ард түмэнд нь байх энэ бодлогыг  манай Нийгмийн хамгааллын яам ерөөсөө оруулж ирэхгүй байна. Тэр асрамжинд та нар ч шалгалт хийдэггүй. 2 жилийн өмнө бид нар шалгалт хийхэд,  шалгалтыг хүртэл оруулдаггүй гадаадын байгууллага байгаа шүү дээ.  Энэ талаар бодлогын түвшинд та нар аятайхан юм хийж оруулж ир л дээ. Бид нар  төсөв хэлэлцэх үеэр ярьдаг, тэгээд л байхгүй. Энэ чинь та нарыг улс орондоо хэр зэрэг хандаж байгааг бид нар мэдэж байгаа шүү.  Манай  зарим сайдууд  үнэхээр хүнлэг биш, энэ салбарынхаа төлөө ажиллахгүй,  өдөр өнгөрөөдөг энэ байдлаасаа та  нар хагацаж, дараагийн төсөв дээр,  улсын бодлогод энэ бүгд байж л байгаа. Үүнийгээ оруулж ирж, үүнийхээ төлөө тэмцэж, ажиллаж, үг дуугарч бай л даа. Ийм асуудал байна. 

Ч.Улаан: Би нэг л сайн ойлгож өгөхгүй байна. Бид Байнгын хорооны хурал хийгээд байна уу?  ажлын хэсгийн ярилцлага хийгээд байна уу гэдгийг нэг их сайн ойлгохгүй байна. Байнгын хорооны хурал юм бол ирцтэй, бодлоготой, бас бэлтгэлтэй хэлэлцмээр байх юм.  Бас нэг ойлгохгүй байгаа зүйл бол бид өнөөдөр ер нь юу яриад байнаа. Төсвийн гүйцэтгэл яриад байна  уу? аль эсхүл төсвийн төсөл яриад байна уу? өнөөдөр бид нар төсвийн гүйцэтгэл ярих гэж байгаа бол маш тодорхой асуудлуудыг л ярих ёстой. Батлагдсан төсөв яаж хэрэгжсэн бэ? нэгдүгээрт. Бидэнд батлагдаад, хуульчлагдсан төсвийг шүүх эрх байхгүй, өнөөдөр. Баталсан тоо, ард нь гүйцэтгэл, юугаараа зөрүүтэй гэдгийг л ярих ёстой. Хэнээс болов гэдгийг.
Хоёрдугаарт нь, төсвийн сахилга ямар байсан бэ гэдгийг ярих ёстой. Хуулийг хэрэгжүүлж чадсан уу? үгүй юу?  Гуравдугаарт нь, төсвийн хөрөнгийн үр ашиг юу болсон бэ  гэдгийг ярих ёстой.  Хэрвээ гүйцэтгэл ярьж байгаа бол гэж би бодоод байгаа юм. Гэтэл  төсөв батлах үед ярих юмаа одоо яриад байна шүү дээ.  Төсөв хүрэхгүй байна л гээд байна, дутуу бодсон л гээд байна. Буруу төлөвлөсөн гээд байна. Түүнийгээ төсвийнхөө үеэр ярья л даа. Бид яриад төсвөө баталчихсан шүү дээ. Тэгээд одоо ямар шийдвэр гаргах гээд байгаа юм бэ? би бас ойлгохоо байчихлаа. Төсөв хэтэрсэн нь зөв гэж хэлэх гээд байгаа юм уу?  аль эсхүл бүх юмны буруу нь төсөвт байна гэж хэлэх гээд байгаа юм уу?  ямар шийдвэр гаргах гээд байгааг би ойлгохгүй байна.  Ер нь бол  төсвийг гүйцэтгэлээр нь баталж өгч бай гэж шийдвэр гаргах гээд байх шиг байна л даа, энэ улсуудын хэлээд байгаа. Тийм юм байдаггүй, амьдрал дээр, дэлхий дээр. Эрэлт хэрэгцээ, боломж хоёр байнга зөрдөг. Төсвийн орлого, зарлага баланслаад, алдагдлаа бодоод ингээд зарлагадаа аваачиж чихэж хэрэгцээгээ тааруулдаг. Тэгэхгүй бүх юмыг хэрэгцээгээр нь батлаад өгдөг төсөвтэй улс орон дэлхий дээр байдаг юм уу?  үгүй юм шиг бодогдоод байх юм. Ингээд би ойлгохоо байчихаад байгаа юм. Хэрвээ бид өнөөдөр төсвийн гүйцэтгэл ярьж байгаа бол тэр З асуудлаа  л яръя. Тэр батлагдсан, хууль болсон төсвийг шүүхээ больё. Их байсан, бага байсан, буруу байсан, зөв байсан гэж. Бид хэлэлцэж байгаад л баталсан. Одоо үүний гүйцэтгэл чинь яагаад зөрчихөв өө? Юунаас болчихов оо? гэдгийг л бид шүүх ёстой. 

Тийм учраас сонин л ярилцлага болчихлоо. Би тэгээд ажлын хэсгийн түвшинд ярьж байгаа юм болов уу гэж ойлголоо. Ер нь бол зардлын статъя болгоноор ярих ёстой шүү дээ. Муу хууль байсан байж болно, муу төсөв байсан байж болно. Гэхдээ одоо бид түүнийг буруу гэж ярих ёсгүй.  Нэгэнт л хууль болсон бол түүнийг л хэрэгжүүлэх ёстой. Яагаад 100 байх юмыг  120 болгоод зарчихсан юм бэ? үүнийг л ярих ёстой. Бодитой байсан уу? үгүй юу? үнэхээр бодитой шалтгаан байсан бол түүнийг нь ойлгож, хүлээж авах уу, үгүй юу гэдгийг ярина. Хариуцлагагүй явдлаас болоод хэтрүүлчихсэн бол хариуцлагаа ярих ёстой. Өнөөдөр хариуцлага ч ярихгүй, ер нь тэгээд явж явж буруу төлөвлөсөн учраас төсвийг хэтрүүлсэн нь зөв гэж хэлэх гэж байгаа юм байна л даа. Үгүй ээ, ингэж хэлэлцэж болохгүй байх гэж би бодож байна. Ийм шийдвэр гаргах гэж байгаа бол би оролцож чадахгүй ээ. Төсвийн гүйцэтгэлийг ингэж ярьдаггүй ээ. Төсөв бол өөрөө хатуу хуульчлагдсан хуулиа. Тийм учраас нэг нь зовлон хэлээд,  тайлбар хэлээд, төсөв хэтрүүлчихснээ зөвтгөх гэж байгаа бол ийм юм байж болохгүй  ээ.

Сангийн яам төсвийг нэгтгэж батлуулдаг боловч төсвийг салбарын яамд өөрсдөө боловсруулдаг. Тэнд байгаа асуудлуудаа бүгдийг нь тооцож үзээд, ингээд бодлогоо гаргаад, түүндээ төсвөө хүргэх ёстой.  Түүнээс биш илүү гарсныг нь пал, цүл зарчихаад, дутуу байгаагий нь орхичихоод ингэж явдаг салбарын яам байж таарахгүй ээ. Тийм учраас жаахан бэлтгэлтэй ярих нь зүйтэй гэж би бодож байна. Баярлалаа. Байнгын хорооны хурал лав биш юм шиг л байна.

Д.Арвин: Улаан гишүүний надад хандаж ярьж байгаа байх гэж бодож байна. Би ойлгож байна. Өнөөдөр 2000 он биш шүү дээ. Энэ чинь 2012 он.   2000 онд таны байх үед хөрөнгө мөнгө бага байсныг би мэдэж байна. Одоо бол хөрөнгө мөнгө хангалттай Монголын ард түмэн сайхан амьдрах цаг нь болсон. Ийм учраас, ерөөсөө эцсийн буруу нь Улсын Их Хурал, тэр дундаа манай Байнгын хорооны буруу гэж би үзэж байгаа юм. Яагаад гэвэл төсвийн хэмнэлт, гүйцэтгэлийг бид хассан шүү дээ.  Хамаг юмыг нь хасч баталчихаад, түүнийг ярихгүйгээр бид нар өнөөдөр зөвхөн нэг хүнд хариуцлага тохоод явах юм уу? амьдралаас өөр төсвийг шат дараалан хийчихээд, энэ байдал чинь өнөөдөр яригдах цаг болоод байна шүү дээ. Мөнгө нь байгаад байхад ард түмэн, тэгвэл бид нар сайхан амьдардаг, тэр анхан шатанд ард түмэн ядуу амьдрах ёстой юм уу? Улсын Их Хурлаасаа эхлээд хариуцлага хүлээх хэрэгтэй.  Тийм учраас цаг өөр . . .
Ч.Улаан: Ирцээ бүрдүүлчих, тэгээд хуралдъя за, ингэж төсвийг ярьдаггүй юм. Одоо төсөв мөнгөний бололцоотой боллоо ч гэсэн сахилга байх ёстой.

Д.Арвин: Би үүнийг цуглуулах үүрэгтэй юм уу? 

Ч.Улаан: Би цуглуулах үүрэггүй, ийм хуралд би оролцож чадахгүй.

Д.Арвин: Та тэгвэл гарна биз.  Та хэзээ нийгмийн салбарт, тэгж ярих юм бол өнгөрсөн 10 жилд нэг ч эмнэлэг бариагүйгээ та юу гэж тооцоод байгаа юм бэ? муусайхан  хуучинсаг юмнууд, . . .

Ард түмнээс нарийлдаг  юмаа манай Байнгын хороо, Их Хурлаас эхлээд хатуу тооцох хэрэгтэй.  2000 оноос хойш нийгмийн салбарт нэг ч хөрөнгө тавьдаггүй байсныг би мэднэ. Нэг ч хүүхдийн эмнэлэг,  төрөх бариулдаггүй. Одоо сүүлд нь хариуцлагыг хэнд тохох гээд байгаа юм бэ? бид нарын буруу юм уу? эд нарын буруу юм уу? бүгдээрээ л үүнийг хийдэггүй байснаас болж ингэж ард түмнийг хохироож байгаа учраас бид энэ төсөв хэтэрсэн юмаа ингэж ярих нь зөв шүү дээ. Ард түмнээс юм харамлахгүй шүү. Манай яамдын бүх ажилчин, албан хаагчид сая Их Хурлын гишүүдийн хэлсэн саналын дагуу дараагийн төсөвт маш их зөв төсвийг оруулж ирээрэй гэж бид нар хэлэх ёстой гэж бодож байна.

Сангийн яамны үгээр, амаар бид ажиллахгүй шүү. Ингээд асуулт асууж, санал хэлсэн гишүүд  үгээ хэлж дууслаа. Төсвийн гүйцэтгэлийг хэлэлцсэн тухай Байнгын хорооны санал, дүгнэлт гарна. Санал, дүгнэлтийг Төсвийн зарлагын хяналтын дэд хороонд  хүргүүлнэ.

Хуралдаан дууслаа.

Хуралдаан 12 цаг 10 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 

